
Yogavasishtha

యోగవాసిష్ఠః

వైరాగ్యప్రకరణం   ప్రథమమ్  ।
ప్రథమః  సర్గః
। శ్రీమహాగణపతిచరణారవిన్దాభ్యాం   నమః ।
॥ శ్రీః  ॥
యతః సర్వాణి భూతాని ప్రతిభాన్తి  స్థితాని  చ ।
యత్రైవోపశమం యాన్తి తస్మై  సత్యాత్మనే నమః ॥ ౧॥
జ్ఞాతా  జ్ఞానం  తథా జ్ఞేయం  ద్రష్టా  దర్శనదృశ్యభూః ।
కర్తా హేతుః క్రియా  యస్మాత్తస్మై  జ్ఞప్త్యాత్మనే  నమః ॥౨॥
స్ఫురన్తి సీకరా యస్మాదానన్దస్యామ్బరేఽవనౌ  ।
సర్వేషాం జీవనం తస్మై  బ్రహ్మానన్దాత్మనే   నమః ॥ ౩॥
సుతీక్ష్ణో బ్రాహ్మణః  కశ్చిత్సంశయాకృష్టమానసః  ।
అగస్తేరాశ్రమం  గత్వా మునిం పప్రచ్ఛ  సాదరమ్ ॥ ౪॥
సుతీక్ష్ణ ఉవాచ ।
భగవన్ధర్మతత్త్వజ్ఞ  సర్వశాస్త్రవినిశ్చిత  ।
సంశయోఽస్తి మహానేకస్త్వమేతం కృపయా వద ॥ ౫॥
మోక్షస్య కారణం కర్మ జ్ఞానం  వా మోక్షసాధనమ్ ।
ఉభయం వా వినిశ్చిత్య ఏకం కథయ కారణమ్ ॥౬॥
అగస్తి ఉవాచ ।
ఉభాభ్యామేవ పక్షాభ్యాం యథా ఖే పక్షిణాం గతిః ।
తథైవ  జ్ఞానకర్మభ్యాం  జాయతే పరమం పదమ్ ॥ ౭॥
కేవలాత్కర్మణో జ్ఞానాన్నహి  మోక్షోఽభిజాయతే ।
కిన్తూభాభ్యాం  భవేన్మోక్షః సాధనం తూభయం విదుః ॥౮॥
అస్మిన్నర్థే పురావృత్తమితిహాసం వదామి తే ।

కారుణ్యాఖ్యః పురా కశ్చిద్బ్రాహ్మణోఽధీతవేదకః ॥౯॥
అగ్నివేశ్యస్య పుత్రోఽభూద్వేదవేదాఙ్గపారగః   ।
గురోరధీతవిద్యః సన్నాజగామ గృహం ప్రతి  ॥ ౧౦॥
తస్థావకర్మకృత్తూష్ణీం    సంశయానో గృహే తదా ।
అగ్నివేశ్యో విలోక్యాథ పుత్రం  కర్మవివర్జితమ్  ॥ ౧౧॥
ప్రాహ  ఏతద్వచో నిన్ద్యం  గురుః పుత్రం  హితాయ చ ।
అగ్నివేశ్య ఉవాచ ।
కిమేతత్పుత్ర కురుషే పాలనం న స్వకర్మణః ॥ ౧౨॥
అకర్మనిరతః సిద్ధిం  కథం ప్రాప్స్యసి  తద్వద ।
కర్మణోఽస్మాన్నివృతేః కిం కారణం తన్నివేద్యతామ్ ॥ ౧౩॥
కారుణ్య ఉవాచ ।
యావజ్జివమగ్నిహోత్రం   నిత్యం సన్ధ్యాముపాసయేత్  ।
ప్రవృత్తిరూపో   ధర్మోఽయం శ్రుత్యా  స్మృత్యా చ చోదితః ॥ ౧౪॥
న ధనేన భవేన్మోక్షః కర్మణా ప్రజయా  న వా ।
త్యాగమాత్రేణ  కిన్త్వేతే యతయోఽశ్నన్తి చామృతమ్ ॥ ౧౫॥
ఇతి శ్రుత్యార్ద్వయోర్మధ్యే   కిం కర్తవ్యం మయా గురో ।
ఇతి సన్ధిగ్ధతాం   గత్వా తూష్ణీం  భూతోఽస్మి కర్మణి ॥ ౧౬॥
అగస్తి ఉవాచ ।
ఇత్యుక్త్వా తాత విప్రోఽసౌ  కారుణ్యో మౌనమాగతః ।
తథావిధం సుతం దృష్ట్వా  పునః ప్రాహ  గురుః సుతమ్ ॥ ౧౭॥
అగ్నివేశ్య ఉవాచ ।
శ‍ృణు పుత్ర కథామేకాం తదర్థం  హృదయేఽఖిలమ్ ।
మత్తోఽవధార్య పుత్ర త్వం యథేచ్ఛసి తథా కురు ॥ ౧౮॥
సురుచిర్నామ కాచిత్స్త్రీ అప్సరోగణౌత్తమా ।
ఉపవిష్టా హిమవతః శిఖరే శిఖిసంవృతే ॥ ౧౯॥
రమన్తే కామసన్తప్తాః కిన్నర్యో యత్ర కిన్నరైః  ।
స్వర్ధున్యోఘేన  సంసృష్టే మహాఘౌఘవినాశినా ॥౨౦॥
దూతమిన్ద్రస్య  గచ్ఛన్తమన్తరిక్షే దదర్శ సా ।

2 sanskritdocuments.org



యోగవాసిష్ఠః

తమువాచ మహాభాగా సురుచిశ్చాప్సరోవరా ॥౨౧॥
సురుచిరువాచ ।
దేవదూత మహాభాగ కుత ఆగమ్యతే త్వయా ।
అధునా కుత్ర గన్తాసి తత్సర్వం కృపయా వద ॥౨౨॥
దేవదూత ఉవాచ ।
సాధు పృష్టం  త్వయా సుభ్రు యథావత్కథయామి తే ।
అరిష్టనేమీ  రాజర్షిర్దత్త్వా   రాజ్యం సుతాయ వై ॥౨౩॥
వీతరాగః స ధర్మాత్మా నిర్యయౌ తపసే వనమ్ ।
తపశ్చరత్యసౌ రాజా పర్వతే గన్ధమాదనే  ॥౨౪॥
కార్యం కృత్వా మయా తత్ర తత ఆగమ్యతేఽధునా ।
గన్తాస్మి పార్శ్వే శక్రస్య  తం వృత్తాన్తం  నివేదితుమ్ ॥౨౫॥
అప్సరా ఉవాచ ।
వృత్తాన్తః  కోఅఽభవత్తత్ర కథయస్వ మమ ప్రభో  ।
ప్రష్టుకామా   వినీతాస్మి నోద్వేగం కర్తుమర్హసి  ॥౨౬॥
దేవదూత ఉవాచ ।
శ‍ృణు భద్రే యథావృత్తం విస్తరేణ  వదామి తే ।
తస్మిన్రాజ్ఞి  వనే తత్ర తపశ్చరతి దుస్తరమ్ ॥౨౭॥
ఇత్యహం దేవరాజేన సుభ్రురాజ్ఞాపితస్తదా   ।
దూత త్వం తత్ర గచ్ఛాశు గృహీత్వేదం విమానకమ్ ॥౨౮॥
అప్సరోగణసంయుక్తం నానావాదిత్రశోభితమ్  ।
గన్ధర్వసిద్ధయక్షైశ్చ   కిన్నరాద్యైశ్చ  శోభితమ్ ॥౨౯॥
తాలవేణుమృదఙ్గాది  పర్వతే గన్ధమాదనే  ।
నానావృక్షసమాకీర్ణే గత్వా తస్మిన్గిరౌ  శుభే ॥ ౩౦॥
అరిష్టనేమిం  రాజానం దూతారోప్య విమానకే ।
ఆనయ స్వర్గభోగాయ  నగరీమమరావతీమ్ ॥ ౩౧॥
దూత ఉవాచ ।
ఇత్యాజ్ఞాం  ప్రాప్య  శక్రస్య  గృహిత్వా తద్విమానకమ్ ।
సర్వోపస్కరసంయుక్తం తస్మిన్నద్రావహం  యయౌ ॥ ౩౨॥

ఆగత్య పర్వతే తస్మిన్రాజ్ఞో  గత్వాఽఽశ్రమం  మయా ।
నివేదితా మహేన్ద్రస్య  సర్వాజ్ఞాఽరిష్టనేమయే   ॥ ౩౩॥
ఇతి మద్వచనం శ్రుత్వా  సంశయానోఽవదచ్ఛుభే ।
రాజోవాచ ।
ప్రష్టుమిచ్ఛామి   దూత త్వాం తన్మే త్వం వక్తుమర్హసి  ॥ ౩౪॥
గుణా దోషాశ్చ కే తత్ర స్వర్గే వద మమాగ్రతః  ।
జ్ఞాత్వా  స్థితిం  తు తత్రత్యాం  కరిష్యేఽహం యథారుచి ॥ ౩౫॥
దూత ఉవాచ ।
స్వర్గే పుణ్యస్య సామగ్ర్యా  భుజ్యతే పరమం సుఖమ్ ।
ఉత్తమేన తు పుణ్యేన ప్రాప్నోతి  స్వర్గముత్తమమ్  ॥ ౩౬॥
మధ్యమేన తథా మధ్యః స్వర్గో భవతి నాన్యథా ।
కనిష్ఠేన  తో పుణ్యేన స్వర్గో భవతి తాదృశః ॥ ౩౭॥
పరోత్కర్షాసహిష్ణుత్వం   స్పర్ధా చైవ  సమైశ్చ  తైః  ।
కనిష్ఠేషు  చ సన్తోషోయావత్పుణ్యక్షయో భవేత్ ॥ ౩౮॥
క్షీణే పుణ్యే విశన్త్యేతం మర్త్యలోకం చ మానవాః ।
ఇత్యాదిగుణదోషాశ్చ స్వర్గే రాజన్నవస్థితాః  ॥ ౩౯॥
ఇతి శ్రుత్వా  వచో భద్రే స రాజా ప్రత్యభాషత  ।
రాజోవాచ ।
నేచ్ఛామి దేవదూతాహం స్వర్గమీదృగ్విధం  ఫలమ్ ॥ ౪౦॥
అతః పరం మహోగ్రం  చ తపః కృత్వా కలేవరమ్ ।
త్యక్ష్యామ్యహమశుద్ధం  హి జీర్ణాం  త్వచమివోరగః ॥ ౪౧॥
దేవదూత విమానేదం గృహీత్వా త్వం యథాగతః ।
తథా గచ్ఛ మహేన్ద్రస్య  సన్నిధౌ త్వం నమోఽస్తు తే ॥ ౪౨॥
దేవ్దూత  ఉవాచ ।
ఇత్యుక్తోఽహం గతో భద్రే శక్రస్యాగ్రే  నివేదితుమ్ ।
యథావృత్తం నివేద్యాథ మహదాశ్చర్యతాం గతః ॥ ౪౩॥
పునః ప్రాహ  మహేన్ద్రో  మాం శ్లక్ష్ణం   మధురయా గిరా ।
ఇన్ద్ర  ఉవాచ ।

దూత గచ్ఛ పునస్తత్ర తం రాజానం నయాశ్రమమ్  । । ౪౪॥
వాల్మీకేర్జ్ఞాతతత్త్వస్య  స్వభోధార్థం  విరాగిణమ్ ।
సన్దేశం  మమ వాల్మీకేర్మహర్షేస్త్వం   నివేదయ ॥ ౪౫॥
మహర్షే త్వం వినీతాయ రాజ్ఞేఽస్మై   వీతరాగిణే ।
నస్వర్గమిచ్ఛతే  తత్త్వం ప్రబోధాయ  మహామునే ॥ ౪౬॥
తేన సంసారదుఃఖార్తో మోక్షమేష్యతి చ క్రమాత్  ।
ఇత్యుక్త్వా దేవరాజేన ప్రేషితోఽహం  తదన్తికే ॥ ౪౭॥
మయాగత్య పునస్తత్ర రాజా వల్మీకజన్మనే ।
నివేదితా మహేన్ద్రస్య  రాజ్ఞా మోక్ష్యస్య సాధనమ్ ॥ ౪౮॥
తతో వల్మీకజన్మాసౌ రాజానం సమపృచ్ఛత ।
అనామయమతిప్రీత్యా  కుశలప్రశ్నవార్తయా  ॥ ౪౯॥
రాజోవాచ ।
భగవన్ధర్మతత్త్వజ్ఞ  జ్ఞాతజ్ఞేయ   విదాంవర ।
కృతార్థోఽహం  భవదృష్ట్యా  తదేవ కుశలం మమ ॥ ౫౦॥
భగవన్ప్రష్టుమిచ్ఛామి  తదవిఘ్నేన మే వద ।
సంసారబన్ధదుఃఖార్తే  కథం ముఞ్చామి తద్వద ॥ ౫౧॥
వాల్మీకిరువాచ ।
శ‍ృణు రాజన్ప్రవక్ష్యామి రామాయణమఖణ్డితమ్  ।
శ్రుత్వావధార్య  యత్నేన జీవన్ముక్తో భవిష్యసి ॥ ౫౨॥
వసిష్టరామసంవాదం  మోక్షోపాయకథాం శుభామ్ ।
జ్ఞాతస్వభావో  రాజేన్ద్ర  వదామి శ్రూయతాం  బుధ ॥ ౫౩॥
రాజోవచ ।
కో రామః కీదృశః కస్య బద్ధో వా ముక్త ఏవ వా ।
ఏతన్మే నిశ్చితం బ్రూహి  జ్ఞానం  తత్త్వవిదాం వర ॥ ౫౪॥
వాల్మీకిరువాచ ।
శాపవ్యాజవశాదేవ రాజవేషధరో హరిః ।
ఆహృతాజ్ఞానసమ్పన్నః  కిఞ్చిజ్జ్ఞోఽసౌ  భవత్ప్రభుః ॥ ౫౫॥
రాజోవచ ।

చిదానన్దస్వరూపే  హి రామే చైతన్యవిగ్రహే   ।
శాపస్య కారణం బ్రూహి  కః శప్తా చేతి మే వద ॥ ౫౬॥
వాల్మీకిరువాచ ।
సనత్కుమారో నిష్కామ అవసద్బ్రహ్మసద్మని ।
వైకుణ్ఠాదాగతో   విష్ణుస్త్రైలోక్యాధిపతిః   ప్రభుః  ॥ ౫౭॥
బ్రహ్మణా  పూజితస్త్ర సత్యలోకనివాసిభిః ।
వినా కుమారం తం దృష్ట్వా  హ్యువాచ ప్రభురీశ్వరః  ॥ ౫౮॥
సనత్కుమార స్తబ్ధోఽసి  నిష్కామో గర్వచేష్టయా  ।
అతస్త్వం భవ కామార్తః శరజన్మేతి నామతః ॥ ౫౯॥
తేనాపి శాపితో విష్ణుః  సర్వజ్ఞత్వం  తవాస్తి యత్ ।
కిఞ్చిత్కాలం హి తత్త్యక్త్వా త్వమజ్ఞానీ  భవిష్యసి ॥౬౦॥
భృగుర్భార్యాం హతాం దృష్ట్వా  హ్యువాచ క్రోధమూర్చ్ఛితః  ।
విష్ణో తవాపి భార్యాయా వియోగో హి భవిష్యతి ॥ ౬౧॥
వృన్దయా  శాపితో విష్ణుశ్ఛలనం  యత్త్వయా కృతమ్ ।
అతస్త్వం స్త్రీవియోగం  తు వచనాన్మమయాస్యసి ॥౬౨॥
భార్యా హి దేవదత్తస్య పయోష్ణీతీరసంస్థితా   ।
నృసింహవేషధృగ్విష్ణుం  దృష్ట్వా  పఞ్చత్వమాగతా ॥౬౩॥
తేన శప్తో హి నృహరిర్దుఃఖార్తః  స్త్రీవియోగతః  ।
తవపి భార్యయా సార్ధం  వియోగో హి భవిష్యతి ॥౬౪॥
భృగుణైవం  కుమారేణ శాపితో దేవశర్మణా ।
వృన్దయా  శాపితో విష్ణుస్తేన   మానుష్యతాం గతః ॥౬౫॥
ఏతత్తే కథితం సర్వం శాపవ్యాజస్య కారణమ్ ।
ఇదానీం వచ్మి తత్సర్వం సావధానమతిః శ‍ృణు ॥౬౬॥
ఇత్యార్షే శ్రీమదవాసిష్ఠమహారామాయణే   వాల్మీకీయే దేవదూతోక్తే
మోక్షోపాయే ద్వాత్రింశత్సాహస్ర్యాం   సంహితాయాం వైరాగ్యప్రకరణే 
సూత్రపాతనకో  నామ ప్రథమః  సర్గః  ॥ ౧॥

ద్వితీయః సర్గః

దివి భూమౌ తథాకాశే బహిరన్తశ్చ మే విభుః ।
యోవిభాత్యవభాసాత్మా తస్మై  సర్వాత్మనే నమః ॥ ౧॥
వాల్మీకిరువాచ ।
అహం బద్ధో విముక్తః స్యామితి యస్యాస్తి నిశ్చయః ।
నాత్యన్తమజ్ఞో నోత జ్ఞః  సోఽస్మిఞ్ఛాస్త్రేఽధికారవాన్  ॥౨॥
కథోపాయాన్విచార్యాదౌ మోక్షోపాయానిమానథ ।
యోవిచారయతి ప్రజ్ఞో  న స భూయోఽభిజాయతే ॥ ౩॥
అస్మిన్రామాయణే  రామకథోపాయాన్మహాబలాన్ ।
ఏతాంస్తు ప్రథమం  కృత్వా పురాహమరిమర్దన  ॥ ౪॥
శిష్యాసాస్మి వినీతాయ భరద్వాజాయ ధీమతే ।
ఏకాగ్రో దత్తవాంస్తస్మై  మణిమబ్ధిరివార్థినే   ॥ ౫॥
తత ఏతే కథోపాయా భరద్వాజేన ధీమతా ।
కస్మింశ్చిన్మేరుగహనే బ్రహ్మణోఽగ్ర  ఉదాహృతాః ॥౬॥
అథాస్య తుష్టో భగవాన్బ్రహ్మా లోకపితామహః ।
వరం పుత్ర గృహాణేతి తమువాచ మహాశయః ॥ ౭॥
భరద్వాజ ఉవాచ ।
భగవన్భూతభవ్యేశ వరోఅయం మే/ఽద్య రోచతే ।
యేనేయం జనతా దుఃఖాన్ముచ్యతే తదుదాహర ॥౮॥
శ్రీబ్రహ్మోవాచ   ।
గురుం వాల్మీకిమత్రాశు  ప్రార్థయస్వ   ప్రయత్నతః  ।
తేనేదం యత్సమారబ్ధం  రామాయణమనిన్దితమ్  ॥౯॥
తస్మిఞ్ఛుతే నరో మోహాత్సమగ్రాత్సన్తరిష్యతి   ।
సేతునేవామ్బుధేః పారమపారగుణశాలినా ॥ ౧౦॥
శ్రీవాల్మీకిరువాచ  ।
ఇత్యుక్త్వా స భరద్వాజం పరమేష్ఠీ మదాశ్రమమ్  ।
అభ్యాసగచ్ఛత్సమం తేన భరద్వాజేన భూతకృత్ ॥ ౧౧॥
తూర్ణం  సమ్పూజితో దేవః సోఽర్ఘ్యపాద్యాదినా  మయా ।
అవోచన్మాం మహాసత్త్వః సర్వభూతహితే రతః ॥ ౧౨॥

రామస్వభావకథనాదస్మాద్వరమునే త్వయా ।
నోద్వేగాత్స పరిత్యాజ్య ఆసమాప్తేరనిన్దితాత్  ॥ ౧౩॥
గ్రన్థేనానేన   లోకోఽయమస్మాత్సంసారసఙ్కటాత్ ।
సముత్తరిష్యతి క్షిప్రం  పోతేనేవాశు సాగరాత్ ॥ ౧౪॥
వక్తుం తదేవమేవార్థమహమాగతవానయమ్  ।
కురు లోకహితార్థం  త్వం శాస్త్రమిత్యుక్తవానజః  ॥ ౧౫॥
మమ పుణ్యాశ్రమాత్తస్మాత్క్షణాదన్తర్ద్ధిమాగతః    ।
ముహూర్తాభ్యుత్థితః  ప్రోచ్చైస్తరఙ్గ    ఇవ వారిణః ॥ ౧౬॥
తస్మిన్ప్రయాతే భవత్యహం విస్మయమాగతః ।
పునస్తత్ర భరద్వాజంఅపృచ్ఛం స్వస్థయా  ధియా ॥ ౧౭॥
కిమతేద్బ్రహ్మణా ప్రోక్తం   భరద్వాజ వదాశు మే ।
ఇత్యుక్తేన పునః ప్రోక్తం   భరద్వాజేన తేన మే ॥ ౧౮॥
భరద్వాజ ఉవాచ ।
ఏతదుక్తం భగవతా యథా రామాయణం కురు ।
సర్వలోకహితార్థాయ  సంసారార్ణవతారకమ్  ॥ ౧౯॥
మహ్యం చ భగవన్బ్రూహి కథం సంసారసఙ్కటే ।
రామో వ్యవహృతో హ్యస్మిన్భరతశ్చ మహామనాః ॥౨౦॥
శత్రుఘ్నో  లక్ష్మణశ్చాపి సీతా చాపి యశస్వినీ ।
రామానుయాయినస్తే వా మన్త్రిపుత్రా  మహాధియః ॥౨౧॥
నిర్దుఃఖితాం  యథైతే  ను ప్రాప్తాస్తద్బ్రూహి   మే స్ఫుటమ్ ।
తథైవాహం  భవిష్యామి తతో జనతయా సహ ॥౨౨॥
భరద్వాజేన రాజేన్ద్ర  వదేత్యుక్తోఽస్మి సాదరమ్ ।
తదా కర్తుం విభోరాజ్ఞామహం  వక్తుం ప్రవృత్తవాన్   ॥౨౩॥
శ‍ృణు వత్స భరద్వాజ యథాపృష్టం  వదామి తే ।
శ్రుతేన  యేన సంమోహమలం దూరే కరిష్యసి ॥౨౪॥
తథా వ్యవహర ప్రాజ్ఞ  యథా వ్యవహృతః సుఖీ ।
సర్వాసంసక్తయా బుద్ధ్యా  రామో రాజీవలోచనః ॥౨౫॥

లక్ష్మణో భరతశ్చైవ  శత్రుఘ్నశ్చ  మహామనాః ।
కౌసల్యా చ సుమిత్రా చ సీతా దశరథస్తధా ॥౨౬॥
కృతాస్త్రశ్చాఽవిరోధశ్చ  బోధపారముపాగతాః ।
వసిష్ఠో వామదేవశ్చ మన్త్రిణోఽష్టౌ  తథేతరే ॥౨౭॥
ధృష్టిర్జయన్తో   భాసశ్చ సత్యో విజయ ఏవ హి ।
విభీషణః సుషేణశ్చ హనుమానిన్ద్రజిత్తథా  ॥౨౮॥
ఏతేఽష్టౌ మన్త్రిణ  ప్రోక్తాః  సమనీరాగచేతసః ।
జీవన్ముక్తా మహాత్మానో యథాప్రాప్తానువర్తినః  ॥౨౯॥
ఏతైర్యథా  హుతం దత్తం గృహీతముషితం స్మృతమ్ ।
తథా చేద్వర్తసే పుత్ర ముక్త ఏవాసి సఙ్కటాత్ ॥ ౩౦॥
అపారసంసారసముద్రపాతీ

లబ్ధ్వా  పరాం యుక్తిముదారసత్త్వః ।
నశోకమాయాతి న దైన్యమేతి

గతజ్వరస్తిష్ఠతి  నిత్యతృప్తః ॥ ౩౧॥
ఇత్యార్షే శ్రీమదవాసిష్ఠమహారామాయణే   వాల్మీకీయే
వైరాగ్యప్రకరణే   సూత్రపాతనకో  నామ ద్వితీయః సర్గః  ॥౨॥

తృతీయః సర్గః
భరద్వాజ ఉవాచ ।
జీవన్ముక్తస్థితిం  బ్రహ్మన్కృత్వా  రాఘవమాదితః ।
క్రమాత్కథయ  మే నిత్యం భవిష్యామి సుఖీ యథా ॥ ౧॥
శ్రీవాల్మీకిరువాచ  ।
భ్రమస్య  జాగతస్యాస్య జాతస్యాకాశవర్ణవత్  ।
అపునఃస్మరణం మన్యే సాధో విస్మరణం వరమ్ ॥౨॥
దృశ్యాత్యన్తాభావబోధం వినా తన్నానుభూయతే ।
కదాచిత్కేనచిన్నామ స్వబోధోఽన్విష్యతామతః ॥ ౩॥
స చేహ సమ్భవత్యేవ తదర్థమిదమాతతమ్  ।
శాస్త్రమాకర్ణయసి   చేత్తత్త్వమాప్స్యసి  నాన్యథా ॥ ౪॥

జగద్భ్రమోఽయం దృశ్యోఽపి నాస్త్యేవేత్యనుభూయతే ।
వర్ణో వ్యోమ్న ఇవాఖేదాద్విచారణామునాఽనఘ ॥ ౫॥
దృశ్యం నాస్తీతి బోధేన మనసో దృశ్యమార్జనమ్  ।
సమ్పన్నం దేత్తదుత్పన్నా పరా నిర్వాణనిర్వృతిః ॥౬॥
అన్యథా శాస్త్రగర్తేషు   లుఠతాం భవతామిహ ।
భవత్యకృత్రిమాజ్ఞానాం   కల్పైరపి  న నిర్వృతిః ॥ ౭॥
అశేషేణ పరిత్యాగో వాసనానాం య ఉత్తమః ।
మోక్ష ఇత్యుచ్యతే బ్రహ్మన్స  ఏవ విమలక్రమః  ॥౮॥
క్షీణాయాం వాసనాయాం తు చేతో గలతి సత్వరమ్ ।
క్షీణాయాం శీతసన్తత్యాం బ్రహ్మన్హిమకణో   యథా ॥౯॥
అయం వాసనయా దేహో ధ్రియతే  భూతపఞ్జరః  ।
తనునాన్తర్నివిష్టేన  ముక్తౌఘస్తన్తునా యథా ॥ ౧౦॥
వాసనా ద్వివిధా ప్రోక్తా  శుద్ధా చ మలినా తథా ।
మలినా జన్మనో హేతుః శుద్ధా జన్మవినాశినీ ॥ ౧౧॥
అజ్ఞానసుఘనాకారా  ఘనాహఙ్కారశాలినీ ।
పునర్జన్మకరీ  ప్రోక్తా  మలినా వాసనా బుధైః  ॥ ౧౨॥
పునర్జన్మాఙ్కురం  త్యక్త్వాస్థితా  సమ్భృష్టబీజవత్  ।
దేహార్థం  ధ్రియతే  జ్ఞాతజ్ఞేయా   శుద్ధేతి  చోచ్యతే ॥ ౧౩॥
అపునర్జన్మకరణీ  జీవన్ముక్తేషు దేహిషు ।
వాసనా విద్యతే శుద్ధా దేహే చక్ర ఏవ భ్రమః  ॥ ౧౪॥
యే శుద్ధవాసనా  భూయో న జన్మానర్థభాజనమ్  ।
జ్ఞాతజ్ఞేయాస్త   ఉచ్యన్తే  జీవన్ముక్తా మహాధియః ॥ ౧౫॥
జీవన్ముక్తిపదం ప్రాప్తో  యథా రామో మహామతిః ।
తత్తేఽహం శ‍ృణు వక్ష్యామి జరామరణశాన్తయే ॥ ౧౬॥
భరద్వాజ మహాబుద్ధే రామక్రమమిమం  శుభమ్ ।
శ‍ృణు వక్ష్యామి తేనైవ  సర్వం జ్ఞాస్యసి  సర్వదా ॥ ౧౭॥
విద్యాగృహాద్వినిష్క్రమ్య రామో రాజీవలోచనః ।

దివసాన్యనయద్రేహే  లీలాభిరకుతోభయః ॥ ౧౮॥
అథ గచ్ఛతి కాలే తు పాలయత్యవనిం నృపే ।
ప్రజాసు  వీతశోకాసు స్థితాసు  విగతజ్వరమ్ ॥ ౧౯॥
తీర్థపుణ్యాశ్రమశ్రేణీర్ద్రష్టుముత్కణ్ఠితం       మనః ।
రామస్యాభూద్భృశం తత్ర కదాచిత్గుణశాలినః  ॥౨౦॥
రాఘవచిన్తయిత్వైవముపేత్య  చరణౌ పితుః ।
హంసః పద్మావివ నవౌ జగ్రాహ  నఖకేసరౌ ॥౨౧॥
శ్రీరామ  ఉవాచ ।
తీర్థాని  దేవసద్మాని వనాన్యాయతనాని చ ।
ద్రష్టుముత్కణ్ఠితం    తాత మమేదం నాథ మానసమ్ ॥౨౨॥
తదేతామర్థితాం  పూర్వాం సఫలాం కర్తుమర్హసి  ।
న సోఽస్తి భువనే నాథ త్వయాయోఽర్థీ న మానితః ॥౨౩॥
ఇతి సం ప్రార్థితో   రాజా వసిష్ఠేన  సమం తదా ।
విచార్యాముఞ్చదేవైనం  రామం ప్రథమమర్థినమ్   ॥౨౪॥
శుభే నక్షత్రదివసే  భ్రాతృభ్యాం  సహ రాఘవః ।
మఙ్గలాలఙ్కృతవపుః  కృతస్వస్త్యయనో ద్విజైః  ॥౨౫॥
వసిష్ఠప్రహితైర్విప్రైః     శాస్త్రజ్ఞైశ్చ   సమన్వితః ।
స్నిగ్ధై కతిపయైరేవ  రాజపుత్రవరైః   సహ ॥౨౬॥
అమ్బాభిర్విహితాశీర్భిరాలిఙ్గ్యాలిఙ్గ్య   భూషితః ।
నిరగాత్స్వగృహాత్తస్మాత్తీర్థయాత్రార్థముద్యతః    ॥౨౭॥
నిర్గతః  స్వపురాత్పౌరేస్తూర్యఘోషేణ వాదితః ।
పీయమానః పురస్త్రీణాం  నేత్రైర్భృఙ్గౌఘభఙ్గురైః     ॥౨౮॥
గ్రామీణలలనాలోలహస్తపద్మాపనోదితైః   ।
లాజవర్షైర్వికీర్ణాత్మా   హిమైరివ  హిమాచలః ॥౨౯॥
ఆవర్జయన్విప్రగణాన్పరిశ  ‍ృణ్వన్ప్రజాశిషః ।
ఆలోకయన్దిగన్తాంశ్చ  పరిచక్రామ  జాఙ్గలాన్  ॥ ౩౦॥
అథారభ్య స్వకాత్తస్మాత్క్రమాత్కోశలమణ్డలాత్  ।

స్నానదానతపోధ్యానపూర్వకం స దదర్శ హ ॥ ౩౧॥
నదీతీరాణి పుణ్యాని వనాన్యాయతనాని చ
జఙ్గలాని  జనాన్తేషు తటాన్యబ్ధిమహీభృతామ్  ॥ ౩౨॥
మన్దాకినీమిన్దునిభాం   కాలిన్దీం  చోత్పలామలామ్ ।
సరస్వతీం శతద్రూం  చ చన్ద్రాభాగామిరావతీమ్  ॥ ౩౩॥
వేణీం చ కృష్ణవేణీం  చ నిర్విన్ధ్యాం  సరయూం తథా ।
చర్మణ్వతీం వితస్తాం చ విపాశాం బాహుదామపి ॥ ౩౪॥
ప్రయాగం  నైమిషం  చైవ  ధర్మారణ్యం గయాం తథా ।
వారాణసీం శ్రీగిరిం  చ కేదారం పుష్కరం తథా ॥ ౩౫॥
మానసం చ క్రమసరస్తథైవోత్తరమానసమ్   ।
వడవావదనం చైవ  తీర్థవృన్దం   స సాదరమ్ ॥ ౩౬॥
అగ్నితీర్థం  మహాతీర్థమిన్ద్రద్యుమ్నసరస్తథా   ।
సరాంసి సరితశ్చైవ  తథా నదహ్రదావలీమ్  ॥ ౩౭॥
స్వామినం కార్తికేయం చ శాలగ్రామం  హరిం తథా ।
స్థానాని  చ చతుఃషష్టిం  హరేరథ హరస్య చ ॥ ౩౮॥
నానాశ్చర్యవిచిత్రాణి  చతురబ్ధితటాని  చ ।
విన్ధ్యమన్దరకుఞ్జాంశ్చ    కులశైలాస్థలాని   చ ॥ ౩౯॥
రాజర్షీణాం  చ మహతాం బ్రహ్మర్షీణాం   తథైవ  చ ।
దేవానాం బ్రాహ్మణానాం  చ పావనానాశ్రమాఞ్ఛుభాన్  ॥ ౪౦॥
భూయోభూయః స బభ్రామ  భ్రాతృభ్యాం  సహ మానదః ।
చతుర్ష్వపి  దిగన్తేషు సర్వానేవ మహీతటాన్ ॥ ౪౧॥
అమరకిన్నరమానవమానితః

సమవలోక్య మహీమఖిలామిమామ్ ।
ఉపయయౌ స్వగృహం రఘునన్దనో

విహృతదిక్ శివలోకమివేశ్వరః ॥ ౪౨॥
ఇత్యార్షే శ్రీమదవాసిష్ఠమహారామాయణే   వాల్మీకీయే
వైరాగ్యప్రకరణే   తీర్థయాత్రాప్రకరణం    నామ తృతీయః సర్గః  ॥ ౩॥

చతుర్థః  సర్గః
శ్రీవాల్మీకిరువాచ  ।
రామః పుష్పాఞ్జలివ్రాతైర్వికీర్ణః     పురవాసిభిః ।
ప్రవివేశ  గృహం శ్రీమాఞ్జయన్తో   విష్టపం  యథా ॥ ౧॥
ప్రణనామాథ  పితరం వసిష్ఠం  భ్రాతృబాన్ధవాన్   ।
బ్రాహ్మణాన్కులవృద్ధాంశ్చ   రాఘవః ప్రథమాగతః  ॥౨॥
సుహృద్భిర్భ్రాతృభిశ్చైవ  పిత్రా ద్విజగణేన చ ।
ముహురాలిఙ్గితాచారో  రాఘవో న మమౌ ముదా ॥ ౩॥
తస్మిన్గృహే  దాశరథేః ప్రియప్రకథనైర్మిథః    ।
జుఘుర్ణుర్మధురైరాశా   మృదువంశస్వనైరివ  ॥ ౪॥
బభూవాథ దినాన్యష్టౌ రామాగమన ఉత్సవః ।
సుఖం మత్తజనోన్ముక్తకలకోలాహలాకులః ॥ ౫॥
ఉవాస స సుఖం గేహే తతః ప్రభృతి  రాఘవః ।
వర్ణయన్వివిధాకారాన్దేశాచారానితస్తతః   ॥౬॥
ప్రాతరుత్థాయ   రామోఽసౌ కృత్వా సన్ధ్యాం  యథావిధి ।
సభాసంస్థం  దదర్శేన్ద్రసమం  స్వపితరం తథా ॥ ౭॥
కథాభిః సువిచిత్రాభిః  స వసిష్ఠాదిభిః  సహ ।
స్థిత్వా  దినచతుర్భాగం జ్ఞానగర్భాభిరాదృతః  ॥౮॥
జగామ పిత్రానుజ్ఞాతో   మహత్యా సేనయా వృతః ।
వరాహమహిషాకీర్ణం  వనమాఖేటకేచ్ఛయా ॥౯॥
తత ఆగత్య సదనే కృత్వా స్నానాదికం క్రమమ్  ।
సమిత్రబాన్ధవో   భుక్త్వా నినాయ ససుహృన్నిశామ్ ॥ ౧౦॥
ఏవమ్ప్రాయదినాచారో భ్రాతృభ్యాం  సహ రాఘవ ।
ఆగత్య తీర్థయాత్రాయాః   సమువాస పితుర్గృహే  ॥ ౧౧॥
నృపతిసంవ్యవహారమనోజ్ఞయా
సుజనచేతసి చన్ద్రికయానయా  ।
పరినినాయ దినాని స చేష్టయా

స్తుతసుధారసపేశలయాఽనఘ ॥ ౧౨॥
ఇత్యార్షే శ్రీమదవాసిష్ఠమహారామాయణే   వాల్మీకీయే
వైరాగ్యప్రకరణే   దివసవ్యవహారనిరూపణం నామ చతుర్థః  సర్గః  ॥ ౪॥

పన్ఞ్చమ  సర్గః
శ్రీవాల్మీకిరువాచ  ।
అథోనుషోడశే వర్షే వర్తమానే  రఘూద్వహే ।
రామానుయాయిని తథా శత్రుఘ్నే  లక్ష్మణేఽపి చ ॥ ౧॥
భరతే సంస్థితే  నిత్యం మాతామహగృహే సుఖమ్ ।
పాలయత్యవనిం రాజ్ఞి యథావదఖిలామిమామ్ ॥౨॥
జన్యత్రార్థం   చ పుత్రాణాం  ప్రత్యహం  సహ మన్త్రిభిః  ।
కృతమన్త్రే మహాప్రాజ్ఞే  తజ్జ్ఞే దశరథే నృపే ॥ ౩॥
కృతాయాం తీర్థయాత్రాయాం   రామో నిజగృహే స్థితమ్  ।
జగామానుదినం కార్శ్యం శరదీవామలం సరః ॥ ౪॥
కుమారస్య విశాలాక్షం పాణ్డుతాం  ముఖమాదదే ।
పాకఫుల్లదలం  శుక్లం  సాలిమాలమివామ్బుజమ్ ॥ ౫॥
కపోలతలసంలీనపాణిః పద్మాసనస్థితః  ।
చిన్తాపరవశస్తూష్ణీమవ్యాపారో  బభూవ హ ॥౬॥
కృశాఙ్గశ్చిన్తయా  యుక్తః ఖేదీ పరమదుర్మనాః ।
నోవాచ కస్యచిత్కిఞ్చిల్లిపికర్మార్పితోపమః  ॥ ౭॥
ఖేదాత్పరిజనేనాసౌ ప్రార్థ్యమానః   పునః పునః ।
చకారాహ్నికమాచారం పరిమ్లానముఖామ్బుజః  ॥౮॥
ఏవ్ఙ్గుణవిశిష్టం   తం రామం గుణగణాకరమ్ ।
ఆలోక్య భ్రాతరావస్య  తామేవాయయతుర్దశామ్  ॥౯॥
తథా తేషు తనుజేషుఖేదవత్సు కృశేషు చ ।
సపత్నికో మహీపాలశ్చిన్తావివశతాం యయౌ ॥ ౧౦॥
కా తే పుత్ర ఘనా చిన్తేత్యేవం రామం పునః పునః ।

అపృచ్ఛత్స్నిగ్ధయా  వాచా నైవాకథయదస్య  సః ॥ ౧౧॥
న కిఞ్చిత్తాత మే దుఃఖమిత్యుక్త్వా పితురఙ్కగః ।
రామో రాజీవపత్రాక్షస్తూష్ణీమేవ   స్మ తిష్ఠతి  ॥ ౧౨॥
తతో దశరథో రాజా రామః కిం ఖేదవానితి ।
అపృచ్ఛత్సర్వకార్యజ్ఞం  వసిష్ఠం  వదతాం వరమ్ ॥ ౧౩॥
ఇత్యుక్తశ్చిన్తయిత్వా  స వసిష్ఠమునినా  నృపః ।
అస్త్యత్ర కారణం శ్రీమన్మా  రాజన్దుఃఖమస్తు  తే ॥ ౧౪॥
కోపం విషాదకలనాం వితతం చ హర్షం

నాల్పేన కారణవశేన వహన్తి సన్తః  ।
సర్గేణ  సంహృతిజవేన వినా జగత్యాం

భూతాని భూప న మహాన్తి వికారవన్తి ॥ ౧౫॥
ఇత్యార్షే శ్రీమదవాసిష్ఠమహారామాయణే   వాల్మీకీయే
వైరాగ్యప్రకరణే   కార్శ్యనివేదనం నామ పఞ్చమః సర్గః  ॥ ౫

షష్ఠః  సర్గః
శ్రీవాల్మీకిరువాచ  ।
ఇత్యుక్తే మునినాథేన సన్దేహవతి  పార్థివే  ।
ఖేదవత్యాస్థితే  మౌనం కిఞ్చిత్కాలప్రతీక్షణే  ॥ ౧॥
పరిఖిన్నాసు సర్వాసు రాజ్ఞీషు  నృపసద్మసు ।
స్థితాసు  సావధానాసు రామచేష్టాసు  సర్వతః ॥౨॥
ఏతస్మిన్నేవ కాలే తు విశ్వామిత్ర ఇతి శ్రుతః  ।
మహర్షిరభ్యగాద్ద్రష్టుం    తమయోధ్యానరాధిపమ్ ॥ ౩॥
తస్య యజ్ఞోఽథ  రక్షోభిస్తథా విలులుపే కిల ।
మాయావీర్యబలోన్మత్తైర్ధర్మకార్యస్య   ధీమతః ॥ ౪॥
రక్షార్థం  తస్య యజ్ఞస్య  ద్రష్టుమైచ్ఛత్స    పార్థివమ్  ।
నహి శక్నోత్యవిఘ్నేన సమాప్తుం స మునిః క్రతుమ్  ॥ ౫॥
తతస్తేషాం వినాశార్థముద్యతస్తపసాం  నిధిః ।
విశ్వామిత్రో మహాతేజా అయోధ్యామభ్యగాత్పురీమ్ ॥౬॥

స రాజ్ఞో దర్శనాకాఙ్క్షీ ద్వారాధ్యక్షానువాచ హ ।
శీఘ్రమాఖ్యాత  మాం ప్రాప్తం   కౌశికం గాధినః సుతమ్ ॥ ౭॥
తస్య తద్వచనం శ్రుత్వా  ద్వాస్థా రాజగృహం యయుః ।
సమ్భ్రాన్తమనసః సర్వే తేన వాక్యేన చోదితాః ॥౮॥
తే గత్వా రాజసదనం విశ్వామిత్రమృషిం  తతః ।
ప్రాప్తమావేదయామాసుః  ప్రతీహారాః  పతేస్తదా ॥౯॥
అథాస్థానగతం  భూపం రాజమణ్డలమాలినమ్  ।
సముపేత్య త్వరాయుక్తో యాష్టీకోఽసౌ  వ్యజిజ్ఞపత్  ॥ ౧౦॥
దేవ ద్వారి మహాతేజా బాలభాస్కరభాసురః ।
జ్వాలారుణజటాజూటః పుమాఞ్ఛ్రీమానవస్థితః  ॥ ౧౧॥
సభాసురాపతాకాన్తం సాశ్వేభపురుషాయుధమ్ ।
కృతవాంస్తం ప్రదేశం  యస్తేజోభిః కీర్ణకాఞ్చనమ్  ॥ ౧౨॥
వీక్ష్యమాణే తుయాష్టికే  నివేదయతి రాజని ।
విశ్వామిత్రో మునిః ప్రాప్త   ఇత్యనుద్ధతయా  గిరా ॥ ౧౩॥
ఇతియాష్టీకవచనమాకర్ణ్య   నృపసత్తమః ।
స సమన్త్రీ ససామన్తః ప్రోత్తస్థౌ   హేమవిష్టరాత్  ॥ ౧౪॥
పదాతిరేవ సహసా రాజ్ఞాం  వృన్దేన  మాలితః ।
వసిష్ఠవామదేవాభ్యాం  సహ సామన్తసంస్తుతః ॥ ౧౫॥
జగామ తత్ర యత్రాసౌ  విశ్వామిత్రో మహామునిః ।
దదర్శ మునిశార్దూలం  ద్వారభూమావవస్థితమ్  ॥ ౧౬॥
కేనాపి కారణేనోర్వీతలమర్కముపాగతమ్ ।
బ్రాహ్మేణ  తేజసాక్రాన్తం   క్షాత్రేణ  చ మహౌజసా ॥ ౧౭॥
జరాజరఠయా నిత్యం తపఃప్రసరరూక్షయా  ।
జటావల్యా వృతస్కన్ధం  ససన్ధ్యాభ్రమివాచలమ్   ॥ ౧౮॥
ఉపశాన్తం చ కాన్తం చ దీప్తమప్రతిఘాతి  చ ।
నిభృతం చోర్జితాకారం  దధానం భాస్వరం వపుః ॥ ౧౯॥

పేశలేనాతిభీమేన ప్రసన్నేనాకులేన  చ ।
గమ్భీరేణాతిపుర్ణేన  తేజసా రఞ్జితప్రభమ్   ॥౨౦॥
అనన్తజీవితదశాసఖీమేకామనిన్దితామ్  ।
ధారయన్తం కరే శ్లక్ష్ణాం   కుణ్డీమమ్లానమానసమ్   ॥౨౧॥
కరుణాక్రాన్తచేతస్త్వాత్ప్రసన్నైర్మధురాక్షరైః     ।
వీక్షణైరమృతేనేవ  సంసిఽచన్తమిమాః ప్రజాః  ॥౨౨॥
యుక్తోయజ్ఞోపవీతాఙ్గం   ధవలప్రోన్నతభ్రువమ్   ।
అనన్తం విస్మయం చాన్తః ప్రయచ్ఛన్తమివేక్షితుః  ॥౨౩॥
మునిమాలోక్య భూపాలో దూరాదేవానతాకృతిః ।
ప్రణనామ  గలన్మౌలిమణిమానితభూతలమ్ ॥౨౪॥
మునిరప్యవనీనాథం భాస్వానివ శతక్రతుమ్  ।
తత్రాభివాదయాఞ్చక్రే  మధురోదారయా గిరా ॥౨౫॥
తతో వసిష్ఠప్రముఖాః   సర ఏవ ద్విజాతయః ।
స్వాగతాదిక్రమేణైనం   పూజయామాసురాదృతాః ॥౨౬॥
దశరథ ఉవాచ ।
అశఙ్కితోపనీతేన భాస్వతా దర్శనేన తే ।
సాధో స్వనుగృహీతాః స్మో రవిణేవామ్బుజాకరాః ॥౨౭॥
యదనాది యదక్షుణ్ణం  యదపాయవివర్జితమ్  ।
తదానన్దసుఖం  ప్రాప్తం   మయా త్వద్దర్శమాన్మునే  ॥౨౮॥
అద్య వర్తామహే నూనం ధన్యానాం ధురి ధర్మతః ।
భవదాగమనస్యేమే యద్వయం లక్ష్యమాగతాః ॥౨౯॥
ఏవం ప్రకథయన్తోఽత్ర  రాజానోఽథ మహర్షయః  ।
ఆసనేషు సభాస్థానమాసాద్య  సముపావిశన్ ॥ ౩౦॥
స దృష్ట్వా  మాలితం లక్ష్మ్యాభీతస్తమృషిసత్తమమ్ ।
ప్రహృష్టవదనో   రాజా స్వయమర్ఘ్యం  న్యవేదయత్ ॥ ౩౧॥
స రాజ్ఞః  ప్రతిగృహ్యార్ఘ్యం   శాస్త్రదృష్టేన   కర్మణా ।
ప్రదక్షిణం  ప్రకుర్వన్తం  రాజానం పర్యపూజయత్ ॥ ౩౨॥
స రాజా పూజితస్తేన ప్రహృష్టవదనస్తదా   ।

కుశలం చావ్యయం చైవ  పర్యపృచ్ఛన్నరాధిపమ్ ॥ ౩౩॥
వసిష్ఠేన  సమాగమ్య ప్రహస్య  మునిపుఙ్గవః  ।
యథార్హం  చార్చయిత్వైనం  పప్రచ్ఛానామయం  తతః ॥ ౩౪॥
క్షణం యథార్హమన్యోన్యం  పూజయిత్వా సమేత్య చ ।
తే సర్వే హృష్టమనసో  మహారాజనివేశనే ॥ ౩౫॥
యతోచితాసనగతా మిథః సంవృద్ధతేజసః  ।
పరస్పరేణ పప్రచ్ఛుః  సర్వేఽనామయమాదరాత్ ॥ ౩౬॥
ఉపవిష్టాయ  తస్మై  స విశ్వామిత్రాయ  ధీమతే ।
పాద్యమర్ఘ్యం  చ గాం చైవ  భూయోభూయో న్యవేదయత్ ॥ ౩౭॥
అర్చయిత్వా తు విధివద్విశ్వామిత్రమభాషత  ।
ప్రాఞ్జలిః   ప్రయతో  వాక్యమిదం ప్రీతమానా  నృపః ॥ ౩౮॥
యథాఽమృతస్య సమ్ప్రాప్తిర్యథా వర్షమవర్షకే   ।
యథాన్ధస్యేక్షణప్రాప్తిర్భవదాగమనం    తథా ॥ ౩౯॥
యథేష్టదారసమ్పర్కాత్పుత్రజన్మాఽప్రజావతః    ।
స్వప్నదృష్టార్థలాభశ్చ   భవదాగమనం తథా ॥ ౪౦॥
యథేప్సితేన సంయోగ ఇష్టస్యాగమనం  యథా ।
ప్రణష్టస్య   యథా లాభో భవదాగమనం తథా ॥ ౪౧॥
యథా హర్షో నభోగత్యా మృతస్య పునరాగమాత్ ।
థథా త్వదాగమాద్బ్రహ్మన్స్వాగతం తే మహామునే ॥ ౪౨॥
బ్రహ్మలోకనివాసో  హి కస్య న ప్రీతిమావహేత్  ।
మునే తవాగమస్తద్వత్సత్యమేవ బ్రవీమి  తే ॥ ౪౩॥
కశ్చ తే పరమః కామః కిం చ తే కరవాణ్యహమ్ ।
పాత్రభూతోఽసి  మే విప్ర ప్రాప్తః   పరమధార్మికః ॥ ౪౪॥
పూర్వం రాజర్షిశబ్దేన   తపసా ద్యోతితప్రభః  ।
బ్రహ్మర్షిత్వమనుప్రాప్తః     పూజోఽసి భగవన్మయా ॥ ౪౫॥
గఙ్గాజలభిషేకేణ  యథా ప్రీతిర్భవేన్మమ  ।
తథా త్వద్దర్శనాత్ప్రీతిరన్తః  శీతయతీవ మామ్ ॥ ౪౬॥

18 sanskritdocuments.org



యోగవాసిష్ఠః

విగతేచ్ఛాభయక్రోధో  వీతరాగో నిరామయః ।
ఇదమత్యద్భుతం బ్రహ్మన్యద్వాన్మాముపాగతః  । । ౪౭॥
శుభక్షేత్రగతం  చాహమాత్మానమపకల్మషమ్ ।
చన్ద్రమిమ్బ  ఇవోన్మగ్నం వేదవేద్య విదాంవర ॥ ౪౮॥
సాక్షాదివ బ్రహ్మణో  మే తవాభాగమనం మతమ్ ।
పూతోఽస్మ్యనుగృహీతశ్చ తవాభ్యాగమనాం మునే ॥ ౪౯॥
త్వదాగమనపుణ్యేన సాధో యదనురఞ్జితమ్  ।
అద్య మే సఫలం జన్మ జీవితం తత్సుజీవితమ్ ॥ ౫౦॥
త్వామిహాభ్యాగతం దృష్ట్వా  ప్రతిపూజ్య  ప్రణమ్య  చ ।
ఆత్మన్యేవ నమామ్యన్తర్దృష్ట్వేన్దుం    జలధిర్యథా ॥ ౫౧॥
యత్కార్యం యేన వార్థేన  ప్రాప్తోఽసి  మునిపుఙ్గవ  ।
కృతమిత్యేవ తద్విద్ధి మానోఽసీతి సదా మమ ॥ ౫౨॥
స్వకార్యే న విమర్శం త్వం కర్తుమర్హసి  కౌశిక ।
భగవన్నాస్త్యదేయం మే త్వయి యత్ప్రతిపద్యతే ॥ ౫౩॥
కార్యస్య న విచారం త్వం కర్తుమర్హసి  ధర్మతః ।
కర్తా చాహమశేషం తే దైవతం  పరమం భవాన్ ॥ ౫౪॥
ఇదమతిమధురం నిశమ్య వాక్యం

శ్రుతిసుఖమాత్మవిదా  వినీతముక్తమ్ ।
ప్రథితగుణయశా  గుణైఅర్విశిష్టం 

మునివృషభః పరమం జగామ హర్షమ్  ॥ ౫౫॥
ఇత్యార్షే శ్రీమదవాసిష్ఠమహారామాయణే   వాల్మీకీయే
వైరాగ్యప్రకరణే   విశ్వామిత్రాభ్యాగమనం  నామ షష్ఠః  సర్గః  ॥ ౬

స్ప్తమః  సర్గః
శ్రీవాల్మీకిరువాచ  ।
తచ్ఛ్రుత్వా రాజసింహస్య వాక్యమద్భుతవిస్తరమ్ ।
హృష్టమానో  మహాతేజా విశ్వామిత్రోఽభ్యభాషత  ॥ ౧॥
సదృశం రాజశార్దూల  తవైవైతన్మహీతలే   ।

మహావంశప్రసూతస్య  వసిష్ఠవశవర్తినః  ॥౨॥
యత్తు మే హృద్గతం  వాక్యం తస్య కార్యవినిర్ణయమ్  ।
కురు త్వం రాజశార్దూల  ధర్మం సమనుపాలయ ॥ ౩॥
అహం ధర్మం సమాతిష్ఠే సిద్ధ్యర్థం   పురుషర్షభ  ।
తస్య విఘ్నకరా ఘోరా రాక్షసా మమ సంస్థితాః  ॥ ౪॥
యదాయదా తు యజ్ఞేన  యజేఽహం విబుధవ్రజాన్  ।
తదా తదా తు మే యజ్ఞం  వినిఘ్నన్తి నిశాచరాః ॥ ౫॥
బహుశో విహితే తస్మిన్మయా రాక్షసనాయకాః ।
అకిరస్తే మహీంయాగే మాంసేన రుధిరేణ చ ॥౬॥
అవధూతే తథాభూతే తస్మిన్యాగకదమ్బకే ।
కృతశ్రమో  నిరుత్సాహస్తస్మాద్దేశాదుపాగతః  ॥ ౭॥
న చ మే క్రోధముత్స్రష్టుం   బుద్ధిర్భవతి  పార్థివ  ।
తథాభూతం హి తత్కర్మ న శాపస్తస్య విద్యతే ॥౮॥
ఈదృశీ యజ్ఞదీక్షా  సా మమ తస్మిన్మహాక్రతౌ  ।
త్వత్ప్రసాదాదవిఘ్నేనప్రాపయేయం  మహాఫలమ్ ॥౯॥
త్రాతుమర్హసి   మామార్తం శరణార్థినమాగతమ్  ।
అర్థినాం  యన్నిరాశత్వం సత్తమేఽభిభవో హి సః ॥ ౧౦॥
తవాస్తి తనయః శ్రీమాన్దృప్తశార్దూలవిక్రమః      ।
మహేన్ద్రసదృశో  వీర్యే రామో రక్షోవిదారణః ॥ ౧౧॥
తం పుత్రం  రాజశార్దూల  రామం సత్యపరాక్రమమ్  ।
కాకపక్షధరం శూరం జ్యేష్ఠం  మే దాతుమర్హసి  ॥ ౧౨॥
శక్తో హ్యేష మయా గుప్తో దివ్యేన స్వేన తజసా ।
రాక్షసా యేఽపకర్తారస్తేషాం  మూర్ధవినిగ్రహే   ॥ ౧౩॥
శ్రేయశ్చాస్య  కరిష్యామి బహురూపమనన్తకమ్ ।
త్రయాణామపి  లోకానాం యేన పూజ్యో భవిష్యతి ॥ ౧౪॥
న చ తే రామమాసాద్య స్థాతుం  శక్తా నిశాచరాః ।
క్రుద్ధం   కేసరిణం దృష్ట్వా  వనరేణ ఇవైణకాః  ॥ ౧౫॥

20 sanskritdocuments.org



యోగవాసిష్ఠః

తేషాం న చాన్యః కాకుస్థాద్యోద్ధుముత్సహతే   పుమాన్ ।
ఋతే కేసరిణః క్రుద్ధాన్మత్తానాం   కరిణామివ ॥ ౧౬॥
వీర్యోత్సిక్తా హి తే పాపాః కాలకూటోపమా రణే ।
ఖర్దూషణయోర్భృత్యాః  కృతాన్తాః కుపితా ఇవ ॥ ౧౭॥
రామస్య రాజశార్దూల  సహిష్యన్తే న సాయకాన్ ।
అనారతగతా ధారా జలదస్యేవ పాంసవః ॥ ౧౮॥
న చ పుత్రకృతం  స్నేహం కర్తుమర్హసి  పార్థివ  ।
న తదస్తి జగత్యస్మిన్యన్న దేయం మహాత్మనామ్ ॥ ౧౯॥
హన్తనూనం విజానామి హతాంస్తాన్విద్ధి రాక్షసాన్ ।
నహ్యస్మదాదయః ప్రాజ్ఞాః   సన్దిగ్ధే  సమ్ప్రవృత్తయః ॥౨౦॥
అహం వేద్మి మహాత్మానం రామం రాజీవలోచనమ్ ।
వసిష్ఠశ్చ  మహాతేజా యే చాన్యే దీర్ఘదర్శినః  ॥౨౧॥
యది ధర్మో మహత్త్వం చ యశస్తే మనసి స్థితమ్  ।
తన్మహ్యం సమభిప్రేతమాత్మజం  దాతుమర్హసి  ॥౨౨॥
దశరాత్రశ్చ  మే యజ్ఞో యస్మిన్రామేణ  రాక్షసాః ।
హన్తవ్యా విఘ్నకర్తారో మమ యజ్ఞస్య  వైరిణః  ॥౨౩॥
అత్రాప్యనుజ్ఞాం   కాకుత్స్థ దదతాం తవ మన్త్రిణః  ।
వసిష్ఠప్రముఖాః   సర్వే తేన రామం విసర్జయ  ॥౨౪॥
నాత్యేతి కాలః కాలజ్ఞ యథాయం మమ రాఘవ ।
తథా కురుష్వ భద్రం  తే మా చ శోకే మనః కృథాః ॥౨౫॥
కార్యమణ్వపి కాలే తు కృతమేత్యుపకారతామ్ ।
మహదప్యుపకారోఽపి రిక్తతామేత్యకాలతః ॥౨౬॥
ఇత్యేవముక్త్వా ధర్మాత్మా ధర్మార్థసహితం  వచః ।
విరరామ మహాతేజా విశ్వామిత్రో మునిశ్వరః ॥ ౨౭॥
శ్రుత్వా  వచో మునివరస్య మహానుభావ-

స్తూష్ణీమతిష్ఠదుపపన్నపదం   స వక్తుమ్ ।
నోయుక్తియుక్తకథనేన వినైతి  తోషం

ధీమానపూరితమనోఽభిమతశ్చ లోకః ॥౨౮॥

ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   విశ్వామిత్రవాక్యం  నామ సప్తమః సర్గః  ॥ ౭

అష్టమః  సర్గః
వాల్మీకిరువాచ
తచ్ఛ్రుత్వా రాజశార్దూలో  విశ్వామిత్రస్య  భాషితమ్ ।
ముహూర్తమాసీన్నిశ్చేష్టః  సదేన్య చేతమబ్రవీత్  ॥ ౧॥
ఊనషోడశవర్షోఽయం  రామో రాజీవలోచనః ।
న యుద్ధయోగ్యతామస్య  పశ్యామి సహ రాక్షసైః  ॥౨॥
ఇయమక్షౌహిణీ పూర్ణా యస్యాః పతిరహం ప్రభో  ।
తయా పరివృతోయుద్ధం  దాస్యామి పిశితాశినామ్ ॥ ౩॥
ఇమే హి శూరా విక్రాన్తా  భృత్యా మన్త్రవిశారదాః  ।
అహం చైషాం  ధనుష్పాణిర్గోప్తా  సమరమూర్ధని  ॥ ౪॥
ఏభిః సహైవ  వీరాణాం మహేన్ద్రమహతామపి  ।
దదామియుద్ధం  మత్తానాం కరిణామివ కేసరీ ॥ ౫॥
బాలో రామస్త్వనీకేషు న జానాతి బలాబలమ్ ।
అన్తఃపురాదృతే దృష్టా నానేనాన్యా రణావనిః ॥౬॥
న శస్త్రైః  పరమైర్యుక్తో  న చ యుద్ధవిశారదః  ।
నవాస్త్రైః  శూతకోటినాం తజ్జ్ఞః  సమరభూమిషు ॥ ౭॥
కేవలం పుష్పఖణ్డేషు  నగరోపవనేషు చ ।
ఉద్యానవనకుఞ్జేషు  సదైవ  పరిశీలనమ్ ॥౮॥
వివర్తుమేష జానాతి సహ రాజకుమారకైః  ।
కీర్ణపుష్పోపహారాసు  స్వకాస్వజిరభూమిషు ॥౯॥
అద్య త్వతితరాం బ్రహ్మన్మమ  భాగ్యవిపర్యయాత్ ।
హిమేనేవ హి పద్మాభః సమ్పన్నో హరిణః కృశః ॥ ౧౦॥
నాత్తుమన్నాని శక్నోతి న విహర్తుం గృహావనిమ్ ।
అన్తఃఖేదపరీతాత్మా తూష్ణీం  తిష్ఠతి  కేవలమ్ ॥ ౧౧॥

సదారః సహభృత్యోఽహం తత్కృతే మునినాయక ।
శరదీవ పయోవాహోనూనం నిఃసారతాం గతః ॥ ౧౨॥
ఈదృశోఽసౌ సుతో బాల ఆధినాఽథ వశీకృతః ।
కథం దదామి తం తుభ్యం యోద్ధుం  సహ నిశాచరైః  ॥ ౧౩॥
అపి బాలాఙ్గనాసఙ్గాదపి   సాధో సుధారసాత్ ।
రాజ్యాదపి సుఖాయైవ  పుత్రస్నేహో  మహామతే ॥ ౧౪॥
యే దురన్తా మహారమ్భాస్త్రిషు  లోకేషు ఖేదదాః ।
పుత్రస్నేహేన  సన్తోఽపి కుర్వతే తానసంశయమ్ ॥ ౧౫॥
అసవోఽథ ధనం దారాస్త్యజ్యన్తే  మానవైః  సుఖమ్ ।
న పుత్రో మునిశార్దూల  స్వభావో హ్యేష జన్తుషు ॥ ౧౬॥
రాక్షసాః క్రూరకర్మాణః  కూటయుద్ధవిశారదాః  ।
రామస్తాన్యోధయత్విత్థం  యుక్తిరేవాతిదుఃసహా ॥ ౧౭॥
విప్రయుక్తో  హి రామేణ ముహూర్తమపి నోత్సహే ।
జీవితుం జీవితాకాఙ్క్షీ న రామం నేతుర్మర్హసి  ॥ ౧౮॥
నవవర్షసహస్రాణి   మమ జాతస్య కౌశిక ।
దుఃఖేనోత్పాదితాస్త్యేతే చత్వారః పుత్రకా  మయా ॥ ౧౯॥
ప్రధానభూతస్తేష్వేవ  రామః కమలలోచనః ।
తం వినేహ త్రయోఽప్యన్యే  ధారయన్తి న జీవితమ్ ॥౨౦॥
స ఏవ రామో భవతా నీయతే రాక్షసాన్ప్రతి ।
యది తత్పుత్రహీనం  త్వం మృతమేవాశు విద్ధి మామ్ ॥౨౧॥
చతుర్ణామాత్మజానాం  హి ప్రీతిరత్రైవ   మే పరా ।
జ్యేష్ఠం  ధర్మమయం తస్మాన్న రామం నేతుమర్హసి  ॥౨౨॥
నిశాచరబలం హన్తుం మునే యది తవేప్సితమ్ ।
చతురఙ్గసమాయుక్తం  మయా సహ బలం నయ ॥౨౩॥
కింవీర్యా రాక్షసాస్తే తు కస్య పుత్రాః  కథం చ తే ।
కియత్ప్రమాణాః కే చైవ  ఇతి వర్ణయ  మే స్ఫుటమ్ ॥౨౪॥
కథం తేన ప్రకర్తవ్యం   తేషాం రామేణ రక్షసామ్ ।
మామకైర్బాలకైర్బ్రహ్మన్మయా   వా కూటయోధినామ్ ॥౨౫॥

సర్వం మే శంస భగవన్యథా తేషాం మహారణే ।
స్థాతవ్యం  దుష్టభాగ్యానాం  వీర్యోత్సిక్తా హి రాక్షసాః ॥౨౬॥
శ్రూయతే  హి మహావీర్యో రావణో నామ రాక్షసః ।
సాక్షాద్వైశ్రవణభ్రాతా    పుత్రో విశ్రవసో  మునేః ॥౨౭॥
స చేత్తవ మఖే విఘ్నం కరోతి కిల దుర్మతిః ।
తత్సఙ్గ్రామే  న శక్తాః స్మో వయం తస్య దురాత్మనః ॥౨౮॥
కాలే కాలే పృథబ్రహ్మన్భూరివీర్యవిభూతయః  ।
భూతేష్వభ్యుదయంయాన్తి ప్రలీయతే  చ కాలతః ॥౨౯॥
అద్యాస్మింస్తు వయం కాల రావణాదిషు శత్రుషు  ।
న సమర్థాః  పురః స్థాతుం  నియతేరేష నిశ్చయః ॥ ౩౦॥
తస్మాత్ప్రసాదం ధర్మజ్ఞ కురు త్వం మమ పుత్రకే  ।
మమ చైవాల్పభాగ్యస్య  భవాన్హి పరదైవతమ్  ॥ ౩౧॥
దేవదానవగన్ధర్వా  యక్షాః పతగపన్నగాః ।
నశక్తా రావణంయోద్ధుం  కిం పునః పురుషాయుధి ॥ ౩౨॥
మహావీర్యవతాం వీర్యమాదత్తేయుధి రాక్షసః ।
తేన సార్ధం  న శక్తాః స్మ సంయుగే తస్య బాలకైః  ॥ ౩౩॥
అయమన్యతమః కాలః పేలవీకృతసజ్జనః  ।
రాఘవోఽపి గతో దైన్యం  యతో వార్ధకజర్జరః   ॥ ౩౪॥
అథవా లవణం బ్రహ్మన్యజ్ఞఘ్నం   తం మధోః సుతమ్ ।
కథయత్వసురప్రఖ్యం  నైవ  మోక్ష్యామి పుత్రకమ్  ॥ ౩౫॥
సున్దోపసున్దయోశ్చైవ    పుత్రై  వైవస్వతోపమౌ  ।
యజ్ఞవిఘ్నకరౌ  బ్రూహి  న తే దాస్యామి పుత్రకమ్  ॥ ౩౬॥
అథ నేష్యసి చేత్బ్రహ్మంస్తద్ధతోఽస్మ్యహమేవ  తే ।
అన్యథా తు న పశ్యామి శాశ్వతం జయమాత్మనః ॥ ౩౭॥
ఇత్యుక్త్వా మృదు వచనం రఘూద్వహోఽసౌ

కల్లోలే  మునిమతసంశయే నిమగ్నః ।
నాజ్ఞాసీత్క్షణమపి   నిశ్చయం మహాత్మా

ప్రోద్వీచావివ  జలధౌ స ముహ్యమానః ॥ ౩౮॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   దశరథవాక్యం నామ అష్టమః  సర్గః  ॥౮॥

నవమః సర్గః
వాల్మీకిరువాచ
తచ్ఛుత్వా వచనం తస్య స్నేహపర్యాకులేక్షణమ్ ।
సమన్యుః కౌశికో వాక్యం ప్రత్యువాచ  మహీపతిమ్ ॥ ౧॥
కరిష్యామితి సంశ్రుత్య  ప్రతిజ్ఞాం   హాతుమర్హసి  ।
స భవాన్కేసరీ భూత్వా మృగతామివ వాఞ్ఛసి ॥౨॥
రాఘవాణామయుక్తోఽయం కులస్యాస్య విపర్యయః ।
న కదాచన జాయన్తే శీతాంశోరుష్ణరశ్మయః  ॥ ౩॥
యది త్వం న క్షమో రాజన్గమిష్యామి  యథాగతమ్ ।
హీనప్రతిజ్ఞ  కాకుత్స్థ సుఖీ భవ సబాన్ధవః  ॥ ౪॥
వాల్మీకిరువాచ
తస్మిన్కోపపరీతేఽథ విశ్వామిత్రే మహాత్మని ।
చచాల వసుధా కృత్స్నా సురాంశ్చ భయమావిశత్ ॥ ౫॥
క్రోధాభిభూతం  విజ్ఞాయ  జగన్మిత్రం  మహామునిమ్ ।
ధృతిమాన్సువ్రతో  ధీమాన్వసిష్ఠో వాక్యమబ్రవీత్  ॥౬॥
వసిష్ఠ ఉవాచ ।
ఇక్ష్కవాకూణాం కులే జాతః సాక్షాద్ధర్మ  ఇవాపరః ।
భవాన్దశరథః  శ్రీమాంస్త్రైలోక్యగుణభూషితః   ॥ ౭॥
ధృతిమాన్సువ్రతో  భూత్వా న ధర్మం హాతుమర్హసి  ।
త్రిషు  లోకేషు విఖ్యాతో ధర్మేణ యశసాయుతః ॥౮॥
స్వధర్మం ప్రతిపద్యస్వ  న ధర్మం హాతుమర్హసి  ।
మునేస్త్రిభువనేశస్య  వచనం కర్తుమర్హసి  ॥౯॥
కరిష్యామీతి సంశ్రుత్య  తత్తే రాజన్నకుర్వతః ।
ఇష్టాపూర్తం  హరేద్ధర్మం  తస్మాద్రామం  విసర్జయ  ॥ ౧౦॥

ఇక్ష్వాకువంశజాతోఽపి స్వయం దశరథోఽపి సన్ ।
న పాలయసి దేద్వాక్యం కోఽపరః పాలయిష్యతి ॥ ౧౧॥
యుష్మదాదిప్రణీతేన  వ్యవహారేణ జన్తవః ।
మర్యాదాం న విముఞ్చన్తి తాం న హాతుం త్వమర్హసి  ॥ ౧౨॥
గుప్తం పురుషసింహేన జ్వలనేనామృతం యథా ।
కృతాస్త్రమకృతాస్త్రం   వా నైనం  శక్ష్యన్తి  రాక్షసాః ॥ ౧౩॥
ఏష విగ్రహవాన్ధర్మ   ఏష వీర్యవతాం వరః ।
ఏష బుద్ధ్యాఽధికో  లోకే తపసాం చ పరాయణమ్ ॥ ౧౪॥
ఏషోఽస్త్రం  వివిధం వేత్తి త్రైలోక్యే  సచరాచరే ।
నైతదన్యః  పుమాన్వేత్తి న చ వేత్స్యతి కశ్చన ॥ ౧౫॥
న దేవా నర్షయః  కేచిన్నాసురా న చ రాక్షసాః ।
న నాగా యక్షగన్ధర్వాః  సమేతాః సదృశా మునేః ॥ ౧౬॥
అస్త్రమస్మై   కృశాశ్వేన పరైః  పరమదుర్జయమ్  ।
కౌశికాయ పురా దత్తం యదా రాజ్యం సమన్వగాత్ ॥ ౧౭॥
తే హి పుత్రాః  కృశాశ్వస్య ప్రజాపతిసుతోపమాః  ।
ఏనమన్వచరన్వీరా దీప్తిమన్తో మహౌజసః ॥ ౧౮॥
జయా చ సుప్రభ  చైవ  దాక్షాయణ్యౌ సుమధ్యమే ।
తథోస్తు యాన్యపత్యాని శతం పరమదుర్జయమ్  ॥ ౧౯॥
పఞ్చాశతం సుతాఞ్జజ్ఞే  జయా లబ్ధవరా  పురా ।
వధార్థం  సురసైన్యానాం  తే క్షమాః కామచారిణః ॥౨౦॥
సుప్రభా  జనయామాస పుత్రాన్పఞ్చాశతం  పరాన్ ।
సఙ్ఘర్షాన్నామ   దుర్ధర్వాన్దురాకారాన్బలీయసః   ॥౨౧॥
ఏవంవీర్యో మహాతేజా విశ్వామిత్రో జగన్మునిః ।
న రామగమనే బుద్ధిం  విక్లవాం  కర్తుమర్హసి  ॥౨౨॥
అస్మిన్మహాసత్త్వతమే మునీన్ద్రే

స్థితే  సమీపే పురుషస్య సాధో ।
ప్రాప్తేఽపి  మృత్యావమరత్వమేతి

మా దీనతాం గచ్ఛ యథా విమూఢః ॥౨౩॥

ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   వసిష్ఠసమాశ్వాసనం  నామ నవమః సర్గః  ॥౯॥

దశమః సర్గః
వాల్మీకిరువాచ
తథా వసిష్ఠే బ్రువతి  రాజా దశరథః సుతమ్ ।
సమ్ప్రహృష్టమనా  రామమాజుహావ సలక్ష్మణమ్ ॥ ౧॥
దశరథ ఉవాచ ।
ప్రతిహార  మహాబాహుం రామం సత్యపరాక్రమమ్  ।
సలక్ష్మణమవిఘ్నేన పుణ్యార్థం  శీఘ్రమానయ  ॥౨॥
ఇతి రాజ్ఞా విసృష్టోఽసౌ  గత్వాన్తఃపురమన్దిరమ్  ।
ముహూర్తమాత్రేణాగత్య  సమువాచ మహీపతిమ్ ॥ ౩॥
దేవ దోర్దలితాశేషరిపో  రామః స్వమన్దిరే  ।
విమనాః సంస్థితో  రాత్రౌ షట్పదః కమలే యథా ॥ ౪॥
ఆగచ్ఛామి క్షణేనేతి వక్తి ధ్యాయతి చైకతః  ।
న కస్యచిచ్చ నికటే స్థాతుమిచ్ఛతి  ఖిన్నధీః ॥ ౫॥
ఇత్యుక్తస్తేన  భూపాలస్తం రామానుచరం జనమ్ ।
సర్వమాశ్వాసయామాస పప్రచ్ఛ  చ యథాక్రమమ్  ॥౬॥
కథం కీదృగ్విధో రామ ఇతి పృష్టో మహీభృతా ।
రామభృత్యజనః ఖిన్నో వాక్యమాహ పహీపతిమ్ ॥ ౭॥
దేహయష్టిమిమాం  దేవ ధారయన్త ఇమే వయమ్ ।
ఖిన్నాః ఖేదే పరిమ్లానతనౌ  రామే సుతే తవ ॥౮॥
రామో రాజీవపత్రాక్షో  యతఃప్రభృతి  చాగతః ।
సవిప్రస్తీర్థయాత్రాయాస్తతఃప్రభృతి      దుర్మనాః ॥౯॥
యత్నప్రార్థనయామాస్కం   నిజవ్యాపారమాహ్నికమ్ ।
సోఽయమామ్లానవదనః  కరోతి న కరోతి వా ॥ ౧౦॥
స్నానదేవార్చనాదానభోజనాదిషు దుర్మనాః ।

ప్రార్థితోఽపి   హి నాతృప్తేరశ్రాత్యశనమీశ్వరః  ॥ ౧౧॥
లోలాన్తఃపురనారీభిః కృతదోలాభిరఙ్గణే  ।
నచ క్రీడతి  లీలాభిర్ధారాభిరివ  చాతకః ॥ ౧౨॥
మాణిక్యముకులప్రోతా  కేయూరకటకావలిః ।
నానన్దయతిఉ  తం రాజన్ద్యౌః  పాతవిషయం యథా ॥ ౧౩॥
క్రీడద్వధూవిలోకేషు  వహత్కుసుమవాయుషు ।
లతావలయగేహేషు భవత్యతి విషాదవాన్ ॥ ౧౪॥
యద్ద్రవ్యముచితం  స్వాదు పేశలం చిత్తహారి చ ।
బాష్పపూర్ణేక్షణ  ఏవ తేనైవ  పరిఖిద్యతే ॥ ౧౫॥
కిమిమా దుఃఖదాయిన్యం ప్రస్ఫురన్తీః  పురాఙ్గనాః  ।
ఇతి నృత్తవిలాసేషు కామినీః పరినిన్దతి  । ౧౬॥
భోజనం శయనంయానం విలాసం స్నానమాసనమ్ ।
ఉన్మాత్తచేష్టిత  ఇవ నాభినన్దత్యనిన్దితమ్   ॥ ౧౭॥
కిం సమ్పదా కిం విపదా కిం గేహేన కిమిఙ్గితైః   ।
సర్వమేవాసదిత్యుక్త్వా తూష్ణీమేకోఽవతిష్ఠతే   ॥ ౧౮॥
నోదేతి పరిహాసేషు న భోగేషు నిమజ్జతి  ।
న చ తిష్ఠతి  కార్యేషు మౌనమేవావలమ్బతే ॥ ౧౯॥
విలోలాలకవల్లర్యో  హేలావలితలోచనాః ।
నానన్దయన్తి  తం నార్యో మృగ్యో వనతరుం యథా ॥౨౦॥
ఏకాన్తేషు దిగన్తేషు తీరేషు విపినేషు చ ।
రతిమాయాత్యరణ్యేషు విక్రీత  ఇవ జన్తుషు ॥౨౧॥
వస్త్రపానాశనాదానపరాఙ్ముఖతయా  తయా ।
పరివ్రాడ్ధర్మిణం   భూప సోఽనుయాతి తపస్వినమ్ ॥౨౨॥
ఏక ఏవ వసన్దేశే  జనశూన్యే జనేశ్వర ।
న హసత్యేకయా బుద్ధ్యా  న గాయతి న రోదితి ॥౨౩॥
బద్ధపద్మాసనః  శూన్యమనా వామకరస్థలే  ।
కపోలతలమాధాయ కేవలం పరితిష్ఠతి  ॥౨౪॥

నాభిమానముపాదత్తే నచ వాఞ్ఛతి రాజతామ్ ।
నోదేతి నాస్తమాయాతి సుఖదుఃఖానువృత్తిషు ॥౨౫॥
న విద్మః కిమసౌయాతి కిం కరోతి కిమీహతే ।
కిం ధ్యాయతి కిమాయాతి కథం కిమనుధావతి ॥౨౬॥
ప్రత్యహం  కృశతామేతి ప్రత్యహం యాతి పాణ్డుతామ్  ।
విరాగం ప్రత్యహం యాతి శరదన్త ఏవ ద్రుమః  ॥౨౭॥
అనుయాతౌ తథైవైతౌ   రాజచ్ఛత్రుఘ్నలక్ష్మణౌ  ।
తాదృశావేవ తస్యైవ  ప్రతిబిమ్బావివ  స్థితౌ  ॥౨౮॥
భృత్యై  రాజభిరమ్బాభిః సమ్పృష్టోఽపి  పునః పునః ।
ఉక్త్వా న కిఞ్చిదేవేతి తూష్ణీమాస్తే  నిరీహితః ॥౨౯॥
ఆపాతమాత్రహృద్యేషు  మా భోగేషు మనః కృథాః ।
ఇతి పార్శ్వగతం భవ్యామనుశాస్తి సుహృజ్జనమ్  ॥ ౩౦॥
నానావిభవరమ్యాసు స్త్రీషు  గోష్ఠీగతాసు  చ ।
పురస్థితమివాస్నేహో  నాశమేవానుపశ్యతి ॥ ౩౧॥
నీతమాయురనాయాసపదప్రాప్తివివర్జితైః     ।
చేష్టితైరితి   కాకల్యా భూయోభూయః ప్రగాయతి  ॥ ౩౨॥
సమ్రాడ్భవేతి  పార్శ్వస్థం  వదన్తమనుజీవినమ్ ।
ప్రలపన్తమివోన్మత్తం  హసత్యన్యమనా మునిః ॥ ౩౩॥
న ప్రోక్తమాకర్ణయతి    ఈక్షతే న పురోగతమ్ ।
కరోత్యవజ్ఞాం  సర్వత్ర సుసమేత్యాపి వస్తుని ॥ ౩౪॥
అప్యాకాశసరోజిన్యా అప్యాకాశమహావనే ।
ఇత్థమేతన్మన  ఇతి విస్మయోఽస్య న జాయతే ॥ ౩౫॥
కాన్తామధ్యగతస్యాపి మనోఽస్య మదనేషవః ।
న భేదయన్తి దుర్భేద్యం ధారా ఇవ మహోపలమ్ ॥ ౩౬॥
ఆపదామేకమావాసమభివాఞ్ఛసి కిం ధనమ్ ।
అనుశిష్యేతి సర్వస్వమర్థినే  సమ్ప్రయచ్ఛతి ॥ ౩౭॥
ఇయామాపదియం సమ్పదిత్యేవం కల్పనామయః ।
మనసోఽభుదితో మోహ ఇతి శ్లోకాన్ప్రగాయతి  ॥ ౩౮॥

హా హతోఽహమనాథోఽహమిత్యాక్రన్దపరోఽపి   సన్ ।
న్ జనోయాతి వైరాగ్యం  చిత్రమిత్యేవ  వక్త్యసౌ ॥ ౩౯॥
రఘుకాననశాలేన రామేణ రిపుఘాతినా ।
భృశమిత్థం  స్థితేనైవ   వయం ఖేదముపాగతాః ॥ ౪౦॥
న విద్మః కిం మహాబాహో తస్య తాదృశచేతసః ।
కుర్మః కమలపత్రాక్ష  గతిరత్ర హి నో భవాన్ ॥ ౪౧॥
రాజానమథవా విప్రముపదేష్టారమగ్రతః    ।
హసత్యజ్ఞమివావ్యగ్రః   సోఽవధీరయతి ప్రభో  ॥ ౪౨॥
యదేవేదమిదం స్ఫారం జగన్నామ యదుత్థితమ్  ।
నైతద్వస్తు  నచైవాహమితి  నిర్ణీయ  సంస్థితః  ॥ ౪౩॥
నారౌ నాత్మని నో మిత్రే న రాజ్యే న చ మాతరి ।
న సమ్పదా న విపదా తస్యాస్థా న విభో బహిః ॥ ౪౪॥
నిరస్తాస్థో నిరాశోఽసౌ నిరీహోఽసౌ నిరాస్పదః ।
న మూఢో న చ ముక్తోఽసౌ తేన తప్యామహే భృశమ్ ॥ ౪౫॥
కిం ధనేన కిమమ్బాభిః కిం రాజ్యేన కిమీహయా ।
ఇతి నిశ్చయవానన్తః ప్రాణత్యాగపరః  స్థితః  । ॥ ౪౬॥
భోగేఽప్యాయుషి రాజ్యేషు మిత్రే పితరి మాతరి ।
పరముద్వేగమాయాతశ్చాతకోఽవగ్రహే  యథా ॥ ౪౭॥
ఇతి తోకే సమాయాతాం శాఖాప్రసరశాలినీమ్  ।
ఆపత్తామలముద్ధర్తుం  సముదేతు దయాపరః ॥ ౪౮॥
తస్య తాదృక్స్వభావస్య సమగ్రవిభవాన్వితమ్  ।
సంసారజాలమాభోగి ప్రభో  ప్రతివిషాయతే  ॥ ౪౯॥
ఈదృశః స్యాన్మహాసత్త్వః క ఇవస్మిన్మహీతలే ।
ప్రకృతే  వ్యవహారే తం యో నివేశయితుం క్షమః ॥ ౫౦॥
మనసి మోహమపాస్య మహామనాః

సకలమార్తితమః కిల సాధుతామ్ ।
సఫలతాం నయతీహ తమో హరన్

దినకరో భువి భాస్కరతామివ ॥ ౫౧॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   రాఘవవిషాదో నామ దశమః సర్గః  ॥ ౧౦॥

ఏకాదశః సర్గః
విశ్వామిత్ర ఉవాచ ।
ఏవం చేత్తన్మహాప్రాజ్ఞా  భవన్తో రఘునన్దనమ్  ।
ఇహానయన్తు త్వరితా హరిణం హరిణా ఇవ ॥ ౧॥
ఏష మోహో రఘుపతేర్నాపద్భ్యో న చ రాగతః ।
వివేకవైరాగ్యవతో  బోధ ఏవ మహోదయః ॥౨॥
ఇహయాతు క్షణాద్రామ  ఇహ చైవ  వయం క్షణాత్ ।
మోహం తస్యాపనేష్యామో మారుతోఽద్రేర్ఘనం   యథా ॥ ౩॥
ఏతస్మిన్మార్జితే  యుక్త్యా మోహే స రఘునన్దనః  ।
విశ్రాన్తిమేష్యతి   పదే తస్మిన్వయమివోత్తమే ॥ ౪॥
సత్యతాం ముదితాం ప్రజ్ఞాం   విశ్రాన్తిమపతాపతామ్   ।
పీనతాం వరవర్ణత్వ  పీతామృత ఇవైష్యతి  ॥ ౫॥
నిజాం చ ప్రకృతామేవ  వ్యవహారపరమ్పరామ్ ।
పరిపూర్ణమనా  మాన్య ఆచరిష్యత్యఖణ్డితమ్  ॥౬॥
భవిష్యతి మహాసత్త్వో జ్ఞాతలోకపరావరః  ।
సుఖదుఃఖదశాహీనః సమలోష్టాశ్మకాఞ్చనః  ॥ ౭॥
ఇత్యుక్తే మునినాథేన రాజా సమ్పూర్ణమానసః  ।
ప్రాహిణోద్రామమానేతుం   భూయోదూతపరమ్పరామ్ ॥౮॥
ఏతావతాథ కాలేన రామో నిజగృహాసనాత్ ।
పితుః సకాశమాగన్తుముత్థితోఽర్క  ఇవాచలాత్ ॥౯॥
వృతః కతిపయైర్భృత్యైర్భ్రాతృభ్యాం   చ జగామ హ ।
తత్పుణ్యం స్వపితుః స్థానం  స్వర్గం  సురపతేరివ ॥ ౧౦॥
దూరాదేవ దదర్శాసౌ రామో దశరథం తదా ।

వృతం రాజసమూహేన దేవౌఘేనేవ వాసవమ్ ॥ ౧౧॥
వసిష్ఠవిశ్వమిత్రాభ్యాం   సేవితం పార్శ్వయోర్ద్వయోః  ।
సవశాస్త్రార్థతజ్జ్ఞేన    మన్త్రివృన్దేన   మాలితమ్ ॥ ౧౨॥
చారుచామరహస్తాభిః కాన్తాభిః సముపాసితమ్ ।
కకుబ్భిరివ మూర్తాభిః సంస్థితాభిర్యథోచితమ్  ॥ ౧౩॥
వసిష్ఠవిశ్వామిత్రాద్యాస్తథా   దశరథాదయః ।
దదృశూ రాఘవం దురాదుపాయాన్తం గుహోపమమ్ ॥ ౧౪॥
సత్త్వావష్టబ్ధగర్భేణ   శైత్యేనేవ  హిమాచలమ్ ।
శ్రితం  సకలసేవ్యేన గమ్భీరేణ స్ఫుటేన చ । ॥ ౧౫॥
సౌమ్యం సమం శుభాకారం వినయోదారమానసమ్ ।
కాన్తోపశాన్తవపుషం పరస్యార్థస్య  భాజనమ్ ॥ ౧౬॥
సముద్యద్యౌవనారమ్భం వృద్ధోపశమశోభనమ్  ।
అనుద్విగ్నమనానన్దం  పూర్ణప్రాయమనోరథమ్   ॥ ౧౭॥
విచారితజగద్యాత్రం  పవిత్రగుణగోచరమ్  ।
మహాసత్త్వైకలోభేన  గుణైరివ  సమాశ్రితమ్  ॥ ౧౮॥
ఉదారమార్యమాపూర్ణమన్తః  కరణకోటరమ్ ।
అవిక్షుభితయా వృత్త్యా దర్శయన్తమనుత్తమమ్ ॥ ౧౯॥
ఏవఙ్గుణగణాకీర్ణో  దూరాదేవ రఘూద్వహః ।
పరిమేయస్మితాచ్ఛాచ్ఛస్వహారామ్బరపల్లవః  ॥౨౦॥
ప్రణనామ  చలచ్చారుచూడామణిమరీచినా ।
శిరసా వసుధాకమ్పలోలదేవాచలశ్రియా  ॥౨౧॥
ఏవం మునీన్ద్రే  బ్రువతి  పితుః పాదాభివన్దనమ్  ।
కర్తుమభుఆజగామాథ రామః కమలలోచనః ॥౨౨॥
ప్రథమం  పితరం పశ్చాన్మునీ మాన్యైకమానితౌ  ।
తతో విప్రాంస్తతో   బన్ధుంస్తతో   గురుగణాన్సుహృత్ ॥౨౩॥
జగ్రాహ  చ తతో దృష్ట్యా  మనాఙ్మూర్ధ్నా  తథా గిరా ।
రాజలోకేన విహితాం తాం ప్రణామపరమ్పరామ్  ॥౨౪॥

విహితాశీర్మునిభ్యాం తు రామః సుసమమానసః ।
ఆససాద పితుః పుణ్యం సమీపం సురసున్దరః  ॥౨౫॥
పాదాభివన్దనపరం  తమథాసౌ మహీపతిః ।
శిరస్యభ్యాలిలిఙ్గాశు  చుచుమ్బ చ పునః పునః ॥౨౬॥
శత్రుఘ్నం  లక్ష్మణం చైవ  తథైవ  పరవీరహా ।
ఆలిలిఙ్గ ఘనస్నేహో రాజహంసోఽమ్బుజే యథా ॥౨౭॥
ఉత్సఙ్గే పుత్ర తిష్ఠేతి  వదత్యథ మహీపతౌ ।
భూమౌ పరిజనాస్తీర్ణే సోంఽశుకేఽథ న్యవిక్షత ॥౨౮॥
రాజోవాచ ।
పుత్ర ప్రాప్తవివేకస్త్వం   కల్యాణానాం చ భాజనమ్ ।
జడవజ్జిర్ణయా   బుద్ధ్యా  ఖేదాయాత్మా న దీయతామ్ ॥౨౯॥
వృద్ధవిప్రగురుప్రోక్తం     త్వాదృశేనానుతిష్ఠతా  ।
పదమాసాద్యతే పుణ్యం న మోహమనుధావతా ॥ ౩౦॥
తావదేవాఽఽపదో దూరే తిష్ఠన్తి   పరిపేలవాః ।
యావదేవ న మోహస్య ప్రసరః  పుత్ర దీయతే ॥ ౩౧॥
శ్రీవసిష్ఠ  ఉవాచ ।
రాజపుత్ర మహాబాహోశూరస్త్వం విజితాస్త్వయా ।
దురుచ్ఛేదా దురారమ్భా అప్యమీ విషయారయః ॥ ౩౨॥
కిమతజ్జ్ఞ ఇవాజ్ఞానాం యోగ్యే వ్యామోహసాగరే ।
వినిమజ్జసి  కల్లోలబహులే  జాడ్యశాలిని ॥ ౩౩॥
విశ్వామిత్ర ఉవాచ ।
చలన్నీలోత్పలావ్యూహసమలోచనలోలతామ్ ।
బ్రూహి  చేతఃకృతాం త్యక్వా హేతునా కేన ముహ్యసి ॥ ౩౪॥
కింనిష్ఠాః  కే చ తే కేన కియన్తః కారణేన తే ।
ఆధయః ప్రవిలుమ్పన్తి  మనో గేహమివాఖవః ॥ ౩౫॥
మన్యే నానుచితానాం త్వమాధీనాం పదముత్తమమ్ ।
ఆపత్సు చాఽప్రయోజ్యం  తే నిహీనా అపి చాధయః ॥ ౩౬॥
యథాభిమతమాశు త్వం బ్రూహి  ప్రాప్స్యసి  చానఘ ।

సర్వమేవ పునర్యేన భేత్స్యన్తే  త్వాం తు నాధయః ॥ ౩౭॥
ఇత్యుక్తమస్య సుమతే రఘువంశకేతు-

రాకణ్యం వాక్యముచితార్థవిలాసగర్భమ్  ।
తత్యాజ ఖేదమభిగర్జతి  వారివాహే
బర్హీ యథా త్వనుమితాభిమతార్థసిద్ధిః   ॥ ౩౮॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   రాఘవసమాశ్వాసనం నామైకాదశః  సర్గః ॥
౧౧॥

ద్వాదశః సర్గః
వాల్మీకిరువాచ ।
ఇతి పృష్టో మునీన్ద్రేణ  సమాశ్వస్య చ రాఘవః ।
ఉవాచ వచనం చారు పరిపూర్ణార్థమన్థరమ్    ॥ ౧॥
శ్రీరామ  ఉవాచ ।
భగవన్భవతా పృష్టో యథావదధునాఽఖిలమ్ ।
కథయామ్యహమజ్ఞోఽపి  కో లఙ్ఘయతి  సద్వచః ॥౨॥
అహం తావదయం జాతో నిజేఽస్మిన్పితృసద్మని ।
క్రమేణ  వృద్ధిం  సమ్ప్రాప్తః ప్రాప్తవిద్యశ్చ   సంస్థితః  ॥ ౩॥
తతః సదాచారపరో భూత్వాహం మునినాయక ।
విహృతస్తీర్థయాత్రార్థముర్వీమమ్బుధిమేఖలామ్    ॥ ౪॥
ఏతావతాథ కాలేన సంసారాస్థామిమాం  హరన్ ।
సముద్భూతో మనసి మే విచారః సోఽయమీదృశః ॥ ౫॥
వివేకేన పరీతాత్మా తేనాహం తదను స్వయమ్ ।
భోగనీరసయా బుద్ధ్యా  ప్రవిచారితవాదినమ్  ॥౬॥
కింనామేదం బత సుఖం యేయం సంసారసన్తతిః ।
జాయతే మృతయే లోకో మ్రియతే  జననాయ చ । ॥ ౭॥
అస్థిరాః  సర్వ ఏవేమే సచరాచరచేష్టితాః  ।
ఆపదాం పతయః పాపా భావా విభవభూమయః ॥౮॥

అయఃశలాకాసదృశాః పరస్పరమసఙ్గినః  ।
శ్లిష్యన్తే   కేవలం భావా మనఃకల్పనయా స్వయా ॥౯॥
మనఃసమాయత్తమిదం జగదాభోగి దృశ్యతే ।
మనశ్చాసదివాభాతి కేన స్మ పరిమోహితాః ॥ ౧౦॥
అసతైవ  వయం కష్టం  వికృష్టా మూఢబుద్ధయః  ।
మృగతృష్ణామ్భసా  దూరే వనే ముగ్ధమృగా  ఇవ ॥ ౧౧॥
న కేనచిచ్చ విక్రీతా  విక్రీతా  ఏవ సంస్థితాః  ।
బత మూఢా వయం సర్వే జానానా అపి శామ్బరమ్ ॥ ౧౨॥
కిమేతేషు ప్రపఞ్చేషు  భోగా నామ సుదుర్భగాః ।
ముధైవ  హి వయం మోహాత్సంస్థితా  బద్ధభావనాః  ॥ ౧౩॥
ఆ జ్ఞాతం  బహుకాలేన వ్యర్థమేవ  వయం వనే ।
మోహే నిపతితా ముగ్ధాః  శ్వభ్రే ముగ్ధా మృగా ఇవ ॥ ౧౪॥
కిం మే రాజ్యేన కిం భోగైః  కోఽహం కిమిదమాగతమ్ ।
యన్మిథ్యైవాస్తు  తన్మిథ్యా కస్య నామ కిమాగతమ్ ॥ ౧౫॥
ఏవం విమృశతో బ్రహ్మన్సర్వేష్వేవ  తతో మమ ।
భావేష్వరతిరాయాతా పథికస్య మరుష్వివ ॥ ౧౬॥
తదేతద్భగవన్బ్రూహి కిమిదం పరిణశ్యతి ।
కిమిదం జాయతే భూయః కిమిదం పరివర్ధతే  ॥ ౧౭॥
జరామరణమాపచ్చ జననం సమ్పదస్తథా ।
ఆవిర్భావతిరోభావైర్వివర్ధన్తే    పునః పునః ॥ ౧౮॥
భోగైస్తైరేవ   తైరేవ  తుచ్ఛాఇర్వయమమీ కిల ।
పశ్య జర్జరతాం  నీతా వాతైరివ  గిరిద్రుమాః  ॥ ౧౯॥
అచేతనా ఇవ జనాః పవనైః  ప్రాణనామభిః  ।
ధ్వనన్తః సంస్థితా  వ్యర్థం  యథా కీచకవేణవః ॥౨౦॥
శామ్యతీదం కథం దుఃఖమితి తప్తోఽస్మి చిన్తయా ।
జరద్ద్రుమ  ఇవోగ్రేణ  కోటరస్థేన  వహ్నినా ॥౨౧॥

సంసారదుఃఖపాషాణనీరన్ధ్రహృదయోఽప్యహమ్  ।
నిజలోకభయాదేవ గలద్బాష్పం న రోదిమి ॥౨౨॥
శూన్యా మన్ముఖవృత్తీస్తాం శుష్కరోదననీరసాః ।
వివేక ఏవ హృత్సంస్థో మమైకాన్తేషు  పశ్యతి ॥౨౩॥
భృశం ముహ్యామి సంస్మృత్య భావాభావమయీం స్థితిమ్  ।
దారిద్ర్యేణేవ  సుభగో దూరే సంసారచేష్టయా  ॥౨౪॥
మోహయన్తి మనోవృత్తిం ఖణ్డయన్తి  గుణావలిమ్ ।
దుఃఖజాల ప్రయచ్ఛన్తి  విప్రలమ్భపరాః  శ్రియః  ॥౨౫॥
చిన్తానిచయచక్రాణి  నానన్దాయ  ధనాని మే ।
సమ్ప్రసూతకలత్రాణి  గృహాణ్యుగ్రాపదామివ  ॥౨౬॥
వివిధదోషదశాపరిచిన్తనై -

ర్వితతభఙ్గురకారణకల్పితైః   ।
మమ న నిర్వృతిమేతి మనో మునే
నిగడితస్య యథా వనదన్తినః ॥౨౭॥
ఖలాః కాలేకాలే నిశి నిశితమోహైకమిహికా  -

గతాలోకే లోకే విషయశతచౌరాః సుచతురాః ।
ప్రవృతాః  ప్రోద్యుక్తా  దిశిదిశి వివేకైకహరణే
రణే శక్తాస్తేషాం  క ఇవ విదుషః ప్రోజ్ఝ్యసుభటాః   ॥౨౮॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   ప్రథమపరితాపో  నామ ద్వాదశః సర్గః  ॥ ౧౨॥

త్రయోదశః  సర్గః
శ్రీరామ  ఉవాచ ।
ఇయమస్మిన్స్థితోదారా  సంసారే పరికల్పితా ।
శ్రీర్మునే  పరిమోహాయ సాపి నూనం కదర్థదా  ॥ ౧॥
ఉల్లాసబహులానన్తకల్లోలానలమాకులాన్   ।
జడాన్ప్రవహతి స్ఫారాన్ప్రావృషీవ తరఙ్గిణీ  ॥౨॥
చిన్తాదుహితరో బహ్వ్యో భూరిదుర్లలితైధితాః   ।

చఞ్చలాః ప్రభవన్త్యస్యాస్తరఙ్గాః   సరితో యథా ॥ ౩॥
ఏషా హి పదమేకత్ర న నిబధ్నాతి దుర్భగా ।
దగ్ధేవానియతాచారమితశ్చేతశ్చ  ధావతి ॥ ౪॥
జనయన్తీ పరం దాహం పరామృష్టాఙ్గికా   సతీ ।
వినాశమేవ ధత్తేఽన్తర్దీపలేఖేవ  కజ్జలమ్  ॥ ౫॥
గుణాగుణవిచారేణ వినైవ  కిల పార్శ్వగమ్ ।
రాజప్రకృతివన్మూఢా  దురారూఢాఽవలమ్బతే ॥౬॥
కర్మణా తేనతేనైషా  విస్తారమనుగచ్ఛతి ।
దోషాశీవిషవేగస్య యత్క్షీరం  విస్తరాయతే ॥ ౭॥
తావచ్ఛీతమృదుస్పర్శాః పరే స్వే చ జనే జనాః ।
వాత్యయేవ హిమంయావచ్ఛ్రియా న పరుషీకృతాః ॥౮॥
ప్రాజ్ఞాః   శూరాః కృతజ్ఞాశ్చ  పేశలా మృదవశ్చ యే ।
పాంసుముష్ట్యేవ  మణయః శ్రియా  తే మలినీకృతాః ॥౯॥
న శ్రీః  సుఖాయ భగవన్దుఃఖాయైవ   హి వర్ధతే  ।
గుప్తా విమ్=నాశనం ధత్తే మృతిం విషలతా యథా ॥ ౧౦॥
శ్రీమానజననిన్ద్యశ్చ   శూరశ్చాప్యవికత్థనః  ।
సమదృష్టిః  ప్రభుశ్చైవ   దుర్లభాః  పురుషాస్త్రయః  ॥ ౧౧॥
ఏషా హి విషమా దుఃఖభోగినాం గహనా గుహా ।
ఘనమోహగజేన్ద్రాణాం  విన్ధ్యశైలమహాతటీ   ॥ ౧౨॥
సత్కార్యపద్మరజనీ దుఃఖకైరవచన్ద్రికా   ।
సుదృష్టిదీపికావాత్యా  కల్లోలౌఘతరఙ్గిణీ   ॥ ౧౩॥
సమ్భ్రమాభ్రాదిపదవీ  విషాదవిషవర్ధినీ  ।
కేదారికా వికల్పానాం ఖేదాయభయభోగినీ ॥ ౧౪॥
హిమం వైరాగ్యవల్లీనాం   వికారోలూకయామినీ ।
రాహుదంష్ట్రా  వివేకేన్దోః  సౌజన్యామ్భోజచన్ద్రికా  ॥ ౧౫॥
ఇన్ద్రాయుధవదాలోలనానారాగమనోహరా  ।
లోలా తడిదివోత్పన్నధ్వంసినీ చ జడాశ్రయా  ॥ ౧౬॥

చాపలావజితారణ్యనకులీ నకులీనజా ।
విప్రలమ్భనతాత్పర్యజితోగ్రమృగతృష్ణికా    ॥ ౧౭॥
లహరీవైకరూపేణ  పదం క్షణమకుర్వతీ ।
చలా దీపశిఖేవాతిదుర్జ్ఞేయగతిగోచరా  ॥ ౧౮॥
సింహీవ విగ్రహవ్యగ్రకరీన్ద్రకులపోథినీ    ।
ఖడ్గధారేవ  శిశిరా తీక్ష్ణతీక్ష్ణాశయాశ్రయా    ॥ ౧౯॥
నానయాపహృతార్థిన్యా  దురాధిపరిలీనయా ।
పశ్యామ్యభవ్యయా లక్ష్మ్యా కిఞ్చిద్దుఃఖాదృతే  సుఖమ్ ॥౨౦॥
దూరేణోత్సారితాఽలక్ష్మ్యా పునరేవ తమాదరాత్ ।
అహో బతాశ్లిష్యతీవ  నిర్లజ్జ  దుర్జనా  సదా ॥౨౧॥
మనోరమా కర్షతి  చిత్తవృత్తిం
కదర్థసాధ్యా  క్షణభఙ్గురా  చ ।
వ్యాలావలీగాత్రవివృత్తదేహా
శ్వభ్రోత్థితా   పుష్పలతేవ లక్ష్మీః ॥౨౨॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   లక్ష్మీనిరాకరణం నామ త్రయోదశః  సర్గః  ॥ ౧౩॥

చతుర్దశః  సర్గః
శ్రీరామ  ఉవాచ ।
ఆయుః పల్లవకోణాగ్రలమ్బామ్బుకణభఙ్గురమ్    ।
ఉన్మత్తమివ సన్త్యజ్య యాత్యకాణ్డే శరీరకమ్ ॥ ౧॥
విషయాశీవిషాసఙ్గపరిజర్జరచేతసామ్   ।
అప్రౌఢాత్మవివేకానామాయురాయాసకారణమ్  ॥౨॥
యే తు విజ్ఞాతవిజ్ఞేయా   విశ్రాన్తా  వితతే పదే ।
భావాభావసమాశ్వాసమాయుస్తేషాం సుఖాయతే ॥ ౩॥
వయం పరిమితాకారపరినిష్ఠితనిశ్చయాః  ।
సంసారభ్రతడిత్పుఞ్జే  మునే నాయుషి నిర్వృతాః ॥ ౪॥
యుజ్యతే వేష్టనం  వాయోరాకాశస్య చ ఖణ్డనమ్  ।

గ్రథనం  చ తరఙ్గాణామాస్థా  నాయుషియుజ్యతే ॥ ౫॥
పేలవం శరదీవాభ్రమస్నేహ  ఇవ దీపకః ।
తరఙ్గక  ఇవాలోలం గతమేవోపలక్ష్యతే ॥౬॥
తరఙ్గం  ప్రతిబిమ్బేన్దుం   తడిత్పుఞ్జం  నభోమ్బుజమ్ ।
గ్రహీతుమాస్థాం   బధ్నామి న త్వాయుషి హతస్థితౌ  ॥ ౭॥
అవిశ్రాన్తమనాః   శూన్యమాయురాతతమీహతే ।
దుఃఖాయైవ  విమూఢాఽన్తర్గర్భమశ్వతరీ  యథా ॥౮॥
సంసారసంసృతావస్యాం ఫేనోఽస్మిన్సర్గసాగరే  ।
కాయవల్ల్యామ్భసో  బ్రహ్మఞ్జీవితం   మే న రోచతే ॥౯॥
ప్రాప్యం  సమ్ప్రాప్యతే యేన భూయోయేన న శోచ్యతే ।
పరాయా నిర్వృతేః స్థానం  యత్తజ్జీవితముచ్యతే  ॥ ౧౦॥
తరవోఽపి హి జీవన్తి జీవన్తి మృగపక్షిణః ।
స జీవతి మనో యస్య మననేన న జీవతి ॥ ౧౧॥
జాతాస్త ఏవ జగతి జన్తవః సాధుజీవితాః ।
యే పునర్నేహ జాయన్తే శేషా జరఠగర్దభాః  ॥ ౧౨॥
భారోఽవివేకినః శాస్త్రం  భారో జ్ఞానం  చ రాగిణః ।
అశాన్తస్య మనో భారో భారోఽనాత్మవిదో వపుః ॥ ౧౩॥
రూపమాయుర్మనో బుద్ధిరహఙ్కారస్తథేహితమ్  ।
భారో భారధరస్యేవ సర్వం దుఃఖాయ దుర్ధియః  ॥ ౧౪॥
అవిశ్రాన్తమనాపుర్ణమాపదాం    పరమాస్పదమ్ ।
నీడం రోగవిహఙ్గానామాయురాయాసనం  దృఢమ్ ॥ ౧౫॥
ప్రత్యహం  ఖేదముత్సృజ్య శనైరలమనారతమ్  ।
ఆఖ్రునేవ  జరచ్ఛ్వభ్రం  కాలేన వినిహన్యతే ॥ ౧౬॥
శరీరబిలవిశ్రాన్తైర్విషదాహప్రదాయిభిః    ।
రోగైరాపీయతే  రౌద్రైర్వ్యాలైరివ   వనానిలః ॥ ౧౭॥
ప్రస్నువానైరవిచ్ఛేదం   తుచ్ఛైరన్తరవాశిభిః  ।
దుఃఖైరావృశ్చ్యతే  క్రూరైర్ఘుణైరివ     జరద్ద్రుమః  ॥ ౧౮॥

నూనం నిగరణాయాశు ఘనగర్ధమనారతమ్  ।
ఆఖ్రుర్మార్జారకేణేవ   మరణేనావలోక్యతే ॥ ౧౯॥
గన్ధాదిగుణగర్భిణ్యా  శూన్యయాఽశక్తివేశ్యయా ।
అన్నం మహాశనేనేవ జరయా పరిజీర్యతే ॥౨౦॥
దినైః  కతిపయైరేవ  పరిజ్ఞాయ  గతాదరమ్ ।
దుర్జనః  సుజనేనేవ యౌవనేనావముచ్యతే ॥౨౧॥
వినాశసుహృదా నిత్యం జరామరణబన్ధునా  ।
రూపం ఖిఙ్గవరేణేవ  కృతాన్తేనాభిలష్యతే ॥౨౨॥
స్థిరతయా  సుఖభాసితయా తయా
సతతముజ్ఝితముత్తమఫల్గు  చ ।
జగతి నాస్తి తథా గుణవర్జితం
మరణభాజనమాయురిదం యథా ॥౨౩॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   జీవితగర్హా నామ చతుర్దశః  సర్గః  ॥ ౧౪॥

పఞ్చదశః సర్గః
శ్రీరామ  ఉవాచ ।
ముధైవాభ్యుత్థితో   మోహాన్ముధైవ  పరివర్ధతే  ।
మిథ్యామయేన భీతోఽస్మి దురహఙ్కారశత్రుణా  ॥ ౧॥
అహఙ్కారవశాదేవ దోషకోశకదర్థతామ్  ।
దదాతి దీనదీనానాం సంసారో వివిధాకృతిః ॥౨॥
అహఙ్కారవశాదాపదహఙ్కారాద్దురాధయః  ।
అహఙ్కారవశాదీహా త్వహఙ్కారో మమామయః ॥ ౩॥
తమహఙ్కారమాశ్రిత్య  పరమం చిరవైరిణమ్  ।
న భుజే న పిబామ్యమ్భః కిము భోగాన్భుజే మునే ॥ ౪॥
సంసారరజనీ దీర్ఘా మాయా మనసి మోహినీ ।
తతోఽహఙ్కారదోషేణ కిరాతేనేవ వాగురా ॥ ౫॥

యాని దుఃఖాని దీర్ఘాణి  విషమాణి మహాన్తి చ ।
అహఙ్కారాత్ప్రసూతాని తాన్యగాత్ఖదిరా  ఇవ ॥౬॥
శమేన్దుసైంహికేయాస్యం   గుణపద్మహిమాశనిమ్ ।
సామ్యమేఘశరత్కాలమహఙ్కారం త్యజామ్యహమ్ ॥ ౭॥
నాహం రామో న మే వాఞ్ఛా భావేషు న చ మే మనః ।
శాన్త ఆసితుమిచ్ఛామి స్వాత్మనీవ జినో యథా ॥౮॥
అహఙ్కారవశాద్యద్యన్మయా భుక్తం హుతం కృతమ్ ।
సర్వం తత్తదవస్త్వేవ వస్త్వహఙ్కారరిక్తతా ॥౯॥
అహమిత్యస్తి దేద్బ్రహ్మన్నహమాపది దుఃఖితః ।
నాస్తి దేత్సుఖితస్తస్మాదనహఙ్కారితా వరమ్ ॥ ౧౦॥
అహఙ్కారపరిత్యజ్య మునే శాన్తమనస్తయా ।
అవతిష్ఠే గతోద్వేగో భోగౌఘో భఙ్గురాస్పదః  ॥ ౧౧॥
బ్రహ్మన్యావదహఙ్కారవారిదః  పరిజృమ్భతే ।
తావద్వికాసమాయాతి తృష్ణాకుటజమఞ్జరీ   ॥ ౧౨॥
అహఙ్కారఘనే శాన్తే తృష్ణా నవతడిల్లతా  ।
శాన్తదీపశిఖావృత్త్యా క్వాపియాత్యతిసత్వరమ్ ॥ ౧౩॥
అహఙ్కారమహావిన్ధ్యే  మనోమత్తమహాగజః ।
విస్ఫూర్జతి  ఘనాస్ఫోటైః  స్తనితైరివ   వారిదః ॥ ౧౪॥
ఇహ దేహమహారణ్యే ఘనాహఙ్కారకేసరీ ।
యోఽయముల్లసతి  స్ఫారస్తేనేదం జగదాతతమ్ ॥ ౧౫॥
తృష్ణాతన్తులవప్రోతా   బహుజన్మపరమ్పరా ।
అహఙ్కారోగ్రఖిఙ్గేన   కణ్ఠే ముక్తావలీ కృతా ॥ ౧౬॥
పుత్రమిత్రకలత్రాదితన్త్రమన్త్రవివర్జితమ్       ।
ప్రసారితమనేనేహ  మునేఽహఙ్కారవైరిణా  ॥ ౧౭॥
ప్రమార్జితేఽహమిత్యస్మిన్పదే   స్వయమపి ద్రుతమ్  ।
ప్రమార్జితా   భవన్త్యేతే సర్వ ఏవ దురాధయః ॥ ౧౮॥
అహమిత్యమ్బుదే శాన్తే శనైశ్చ  శమశాతినీ ।
మనోగగనసంమోహమిహికా క్వాపి గచ్ఛతి ॥ ౧౯॥

నిరహఙ్కారవృత్తేర్మే మౌర్ఖ్యాచ్ఛోకేన  సీదతః ।
యత్కిఞ్చిదుచితం బ్రహ్మంస్తదాఖ్యాతుమిహార్హసి   ॥౨౦॥
సర్వాపదాం నిలయమధ్రువమన్తరస్థ  -
మున్ముక్తముత్తమగుణేన న సంశ్రయామి  ।
యత్నాదఙ్కృతిపదం పరితోఽతిదుఃఖం
శేషేణ మాం సమనుశాధి మహానుభావ ॥౨౧॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   అహఙ్కారజుగుప్సా నామ పఞ్చదశః సర్గః  ॥ ౧౫॥

షోడశః సర్గః
శ్రీరామ  ఉవాచ ।
దోషైర్జర్జరతాం   యాతి సత్కార్యాదార్యసేవనాత్ ।
వాతాన్తఃపిచ్ఛలవవచ్చేతశ్చలతి చఞ్చలమ్ ॥ ౧॥
ఇతశ్చేతశ్చ సువ్యగ్రం  వ్యర్థమేవాభిధావతి
దూరాద్దూరతరం  దీనం గ్రామే  కౌలేయకో యథా ॥౨॥
న ప్రాప్నోతి  క్వచిత్కిఞ్చితప్రప్తైరపి   మహాధనైః  ।
నాన్తః సమ్పూర్ణతామేతి  కరణ్డక  ఇవామ్బుభిః ॥ ౩॥
నిత్యమేవ మునే శూన్యం కదాశావాగురావృతమ్ ।
న మనో నిర్వృతిం యాతి మృగోయూథాదివ చ్యుతః ॥ ౪॥
తరఙ్గతరలాం  వృత్తిం దధదాలూనశీర్ణతామ్  ।
పరిత్యజ్య క్షణామపి హృదయేయాతి న స్థితిమ్  ॥ ౫॥
మనో శ్చననవిక్షుబ్ధం  దిశో దశ విధావతి ।
మన్దరాహననోద్ధూతం   క్షీరార్ణవపయో యథా ॥౬॥
కల్లోలకలితావర్తం  మాయామకరమాలితమ్ ।
న నిరోద్ధుం  సమర్థోఽస్మి  మనోమయమహార్ణవమ్  ॥ ౭॥
భోగదూర్వాఙ్కురాకాఙ్క్షీ శ్వభ్రపాతమచిన్తయన్  ।
మనోహరిణకో బ్రహ్మన్దూరం   విపరిధావతి ॥౮॥

న కదాచన మే చేతః స్వామాలూనవిశిర్ణతామ్  ।
త్యజత్యాకులయా వృత్త్యా చఞ్చలత్వమివార్ణవః  ॥౯॥
చేతశ్చఞ్చలయా వృత్త్యా చిన్తానిచయచఞ్చురమ్ ।
ధృతిం బధ్నాతి నైకత్ర  పఞ్జరే  కేసరీ యథా ॥ ౧౦॥
మనో మోహరథారూఢం శరీరాత్సమతాసుఖమ్ ।
హరత్యపహతోద్వేగం హంసః క్షీరమివామ్భసః ॥ ౧౧॥
అనల్పకల్పనాతల్పే విలీనాశ్చిత్తవృత్తయః  ।
మునీన్ద్ర  న ప్రబుధ్యన్తే  తేన తప్యేఽహమాకులః ॥ ౧౨॥
క్రోడీకృతదృఢగ్రన్థితృష్ణాసూత్రే     స్థితాత్మనా  ।
విహగో జాలకేనేవ బ్రహ్మన్బద్ధోఽస్మి   చేతసా ॥ ౧౩॥
సన్తతామర్షధూమేన  చిన్తాజ్వాలాకులేన చ ।
వహ్నినేవ తృణం శుష్కం మునే దగ్ధోఽస్మి  చేతసా ॥ ౧౪॥
క్రూరేణ  జడతాంయాతస్తృష్ణాభార్యానుగామినా  ।
శవం కౌలేయకేనేవ బ్రహ్మన్భుక్తోఽస్మి  చేతసా ॥ ౧౫॥
తరఙ్గతరలాస్ఫాలవృత్తినా  జడరూపిణా ।
తటవృక్ష ఇవౌఘేన బ్రహ్మన్నీతోఽస్మి  చేతసా ॥ ౧౬॥
అవాన్తరనిపాతాయ శూన్యే వా భ్రమణాయ  చ ।
తృణం దణ్డనిలేనేవ  దూరే నీతోఽస్మి చేతసా ॥ ౧౭॥
సంసారజలధేరస్మాన్నిత్యముత్తరణోన్ముఖః ।
సేతునేవ పయఃపూరో రోధితోఽస్మి కుచేతసా ॥ ౧౮॥
పాతాలాద్గచ్ఛతాం  పృథ్వీం పృథ్వ్యాః పాతాలగామినా ।
కూపకాష్ఠం  కుదామ్నేవ వేష్టితోఽస్మి  కుచేతసా ॥౯॥
మిథ్యైవ  స్ఫారరూపేణ విచారాద్విశరారుణా ।
బాలో వేతాలకేనేవ గృహీతోఽస్మి కుచేతసా ॥౨౦॥
వహ్నేరుష్ణతరః  శైలాదపి  కష్టతరక్రమః   ।
వజ్రాదపి  దృఢో బ్రహ్మన్దుర్నిగ్రహమనోగ్రహః     ॥౨౧॥
చేతః పతతి కార్యేషు విహగః స్వామిషేష్వివ ।

క్షణేన విరతిం యాతి బాలః క్రీడనకాదివ  ॥౨౨॥
జడప్రకృతిరాలోలో  వితతావర్తవృత్తిమాన్  ।
మనోఽబ్ధిరహితవ్యాలో  దూరం నయతి తాత మామ్ ॥౨౩॥
అప్యబ్ధిపానాన్మహతః  సుమేరూన్మూలనాదపి ।
అపి వహ్న్యశనాత్సాధో విషమశ్చ్చిత్తనిగ్రహః  ॥౨౪॥
చిత్తం మారణమర్థానాం  తస్మిన్సతి జగత్త్రయమ్  ।
తస్మిన్క్షీణే  జగన్క్షీణం  తచ్చికిత్స్యం ప్రయత్నతః  ॥౨౫॥
చితాదిమాని సుఖదుఃఖశతాని నూన-
మభ్యాగతాన్యగవరాదివ కాననాని ।
తస్మిన్వివేకవశస్తనుతాం ప్రయాతే
మన్యే మునే నిపుణమేవ గలన్తి తాని ॥౨౬॥
సకలగుణజయాశా యత్ర బద్ధా మహద్భి-
స్తమరిమిహ విజేతుం చిత్తమభ్యుత్థితోఽహమ్  ।
విగతరతితయాన్తర్నాభినన్దామి  లక్ష్మీం
జడమలినవిలాసాం మేఘలేఖామివేన్దుః  ॥౨౭॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   వైరాగ్యచిత్తదౌరాత్మ్యం  నామ షోడశః సర్గః  ॥ ౧౬॥

సప్తదశః సర్గః
శ్రీరామ  ఉవాచ ।
హార్దాన్ధకారశర్వర్యా   తృష్ణయేహ  దురన్త్యయా ।
స్ఫురన్తి చేతనాకాశే దోషకౌశికపఙ్క్తయః  ॥ ౧॥
అన్తర్దాహప్రదాయిన్యా   సమూఢరసమార్దవః  ।
పఙ్క ఆదిత్యదీప్త్యేవ శోషం నీతోఽస్మి చిన్తయా ॥౨॥
మమ చిత్తమహారణ్యే వ్యామోహతిమిరాకులే ।
శూన్యే తాణ్డవినీ  జాతా భృశమాశాపిశాచికా ॥ ౩॥
వచోరచితనీహారా కఞ్చనోపవనోజ్జ్వలా  ।
నూనం వికాసమాయాతి చిన్తాకణకమఞ్జరీ  ॥ ౪॥

అలమన్తర్భ్రమాయైవ  తృష్ణాతరలితాశయా  ।
ఆయాతా విషమోల్లాసమూర్మిరమ్బునిధావివ  ॥ ౫॥
ఉద్దామకల్లోలరవా   దేహార్ద్రౌ  వహతీహ మే ।
తరఙ్గతరలాకారా  తరతృష్ణాతరఙ్గిణీ   ॥౬॥
వేగం సంరోద్ధుముదితో  వాత్యయేవ జరత్తృణమ్ ।
నీతః కలుషయా క్వాపి తృష్ణయా  చిత్తచాతకః ॥ ౭॥
యాంయామహమతీవాస్థాం  సంశ్రయామి  గుణశ్రియామ్  ।
తాం తాం కృన్తతి మే తృష్ణా తన్త్రీమివ  కుమూషికా ॥౮॥
పయసీవ జరత్పర్ణం  వాయావివ జరత్తృణం।
నభసీవ శరన్మేఘశ్చిన్తాచక్రే భ్రమామ్యహమ్  ॥౯॥
గన్తుమాస్పదమాత్మీయమసమర్థధియో  వయమ్ ।
చిన్తాజాలే విముహ్యామో జాలే శకునయోయథా ॥ ౧౦॥
తృష్ణాభిధానయా  తాత దగ్ధోఽస్మి  జ్వాలయా తథా ।
యథా దాహోపశమనమాశఙ్కే నామృతైరపి  ॥ ౧౧॥
దూరం దూరమితో గత్వా సమేత్య చ పునః పునః ।
భ్రమత్యాశు  దిగన్తేషు తృష్ణోన్మత్త  తురఙ్గమీ  ॥ ౧౨॥
జడసంసర్గిణీ  తృష్ణా కృతోర్ధ్వాధోగమాగమా  ।
క్షుబ్ధా గ్రన్థిమతీ   నిత్యమారఘట్టాగ్రరజ్జువత్    ॥ ౧౩॥
అన్తర్గ్రథితయా  దేహే సర్వదుశ్ఛేదయాఽనయా ।
రజ్జ్వేవాశు  బలీవర్దస్తృష్ణయా    వాహ్యతే జనః ॥ ౧౪॥
పుత్రమిత్రకలత్రాదితృష్ణయా     నిత్యకృష్టయా  ।
ఖగేష్వివ కిరాత్యేదం జాలం లోకేషు రచ్యతే ॥ ౧౫॥
భీషయత్యపి ధీరం మామన్ధయత్యపి  సేక్షణమ్ ।
ఖేదయత్యపి సానన్దం  తృష్ణా కృష్ణేవ  శర్వరీ ॥ ౧౬॥
కుటిలా కోమలస్పర్శా విషవైషమ్యశంసినీ  ।
దశత్యపి మనాక్స్పృష్టా తృష్ణా కృష్ణేవ  భోగినీ ॥ ౧౭॥

భిన్దతీ  హృదయం పుంసాం మాయామయవిధాయినీ ।
దౌర్భాగ్యదాయినీ దీనా తృష్ణా కృష్ణేవ  రాక్షసీ ॥ ౧౮॥
తన్ద్రీతన్త్రీగణైః    కోశం దధానా పరివేష్టితమ్  ।
నానన్దే రాజతే బ్రహ్మంస్తృష్ణా  జర్జరవల్లకీ   ॥ ౧౯॥
నిత్యమేవాతిమలినా కటుకోన్మాదదాయినీ ।
దీర్ఘతన్త్రీ  ఘనస్నేహా తృష్ణాగహ్వరవల్లరీ   ॥౨౦॥
అనానన్దకరీ  శూన్యా నిష్ఫలా వ్యర్థమున్నతా  ।
అమఙ్గలకరీ  క్రూరా  తృష్ణా క్షీణేవ మఞ్జరీ  ॥౨౧॥
అనావర్జితచిత్తాపి  సర్వమేవానుధావతి ।
న చాప్నోతి ఫలం కిఞ్చిత్తృష్ణా జీర్ణేవ  కామినీ ॥౨౨॥
సంసారవృన్దే మహతి నానారససమాకులే ।
భువనాభోగరఙ్గేషు  తృష్ణా జరఠనర్తకీ ॥౨౩॥
జరాకుసుమితారూఢా పాతోత్పాతఫలావలిః ।
సంసారజఙ్గలే  దీర్ఘే తృష్ణా విషలతా తతా ॥౨౪॥
యన్న శక్నోతి తత్రాపి  ధత్తే తాణ్డవితాం  గతిమ్ ।
నృత్యత్యానన్దరహితం  తృష్ణా జీర్ణేవ  నర్తకీ ॥౨౫॥
భృశం స్ఫురతి నీహారే శామ్యత్యాలోక ఆగతే ।
దుర్లఙ్ఘ్యేషు   పదం ధత్తే చిన్తా చపలబర్హిణీ  ॥౨౬॥
జడకల్లోలబహులా  చిరం శూన్యాన్తరాన్తరా ।
క్షణముల్లాసమాయాతి  తృష్ణా ప్రావృట్తరఙ్గిణీ   ॥౨౭॥
నష్టముత్సృజ్య  తిష్ఠన్తం   తృష్ణా వృక్షమివాపరమ్ ।
పురుషాత్పురుషంయాతి తృష్ణా లోలేవ పక్షిణీ ॥౨౮॥
పదం కరోత్యలఙ్ఘ్యేఽపి  తృప్తాపి ఫలమీహతే ।
చిరం తిష్ఠతి  నైకత్ర  తృష్ణా చపలమర్కటీ॥
ఇదం కృత్వేదమాయాతి సర్వమేవాసమఞ్జసమ్  ।
అనారతం చ యతతే తృష్ణా చేష్టేవ  చైవికీ  ॥ ౩౦॥
క్షణమాయాతి పాతాలం క్షణంయాతి నభస్థలమ్  ।

క్షణం భ్రమతి  దిక్కుఞ్జే తృష్ణా హృత్పద్మషట్పదీ ॥ ౩౧॥
సర్వసంసారదోషాణాం తృష్ణైకా  దీర్ఘదుఃఖదా  ।
అన్తఃపురస్థమపి యాయోజయత్యతిసఙ్కటే ॥ ౩౨॥
ప్రయచ్ఛతి  పరం జాడ్యం పరమాలోకరోధినీ ।
మోహనీహారగహనా తృష్ణా జలదమాలికా ॥ ౩౩॥
సర్వేషాం జన్తుజాతానాం సంసారవ్యవహారిణామ్ ।
పరిప్రోతమనోమాలా  తృష్ణా బన్ధనరజ్జువత్   ॥ ౩౪॥
విచిత్రవర్ణా  విగుణా దీర్ఘా మలినసఽన్స్థితిః  ।
శూన్యా శూన్యపదా తృష్ణా శక్రకార్ముకధర్మిణీ  ॥ ౩౫॥
అశనిర్గుణసస్యానాం  ఫలితా శరదాపదామ్ ।
హిమం సంవిత్సరోజానాం తమసాం దీర్ఘయామినీ  ॥ ౩౬॥
సంసారనాటకనటీ కార్యాలయవిహఙ్గమీ  ।
మానసారణ్యహరిణీ స్మరసఙ్గీతవల్లకీ   ॥ ౩౭॥
వ్యవహారాబ్ధిలహరీ  మోహమాతఙ్గశ ‍ృఙ్ఖలా  ।
సర్గన్యగ్రోధసులభా   దుఃఖకైరవచన్ద్రికా   ॥ ౩౮॥
జరామరణదుఃఖానామేకా రత్నసముద్రికా  ।
ఆధివ్యాధివిలాసానాం నిత్యం మత్తా విలాసినీ ॥ ౩౯॥
క్షణమాలోకవిమలా సాన్ధకారలవా  క్షణమ్ ।
వ్యోమవీథ్యుపమా తృష్ణా నీహారగహనా క్షణమ్ ॥ ౪౦॥
గచ్ఛత్యుపశమం తృష్ణా కాయవ్యాయామశాన్తయే ।
తమీ ఘనతమఃకృష్ణా యథా రక్షోనివృత్తయే ॥ ౪౧॥
తావన్ముహ్యత్యయంమూకో లోకో విలులితాశయః ।
యావదేవానుసన్ధత్తే   తృష్ణా విషవిషూచికా ॥ ౪౨॥
లోకోఽయమఖిలం దుఃఖం చిన్తయోజ్ఝితయోజ్ఝతి   ।
తృష్ణావిషూచికామన్త్రచిన్తాత్యాగో   హి కథ్యతే ॥ ౪౩॥
తృణపాషాణకాష్ఠాదిసర్వమామిషశఙ్కయా  ।
ఆదదానా స్ఫురత్యన్తే తృష్ణా మత్స్యీ హ్రదే  యథా ॥ ౪౪॥

రోగార్తిరఙ్గనాతృష్ణా  గమ్భీరమపి మానవమ్ ।
ఉత్తానతాం నయన్త్యాశు సూర్యాంశవ ఇవామ్బుజమ్ ॥ ౪౫॥
అన్తఃశూన్యా గ్రన్థిమత్యో   దీర్ఘస్వాఙ్కురకణ్టకాః   ।
ముక్తామణిప్రియా  నిత్యం తృష్ణా వేణులతా ఇవ ॥ ౪౬॥
అహో బత మహచ్చిత్రం  తృష్ణామపి  మహాధియః ।
దుశ్ఛేదామపి కృన్తన్తి  వివేకేనామలాసినా ॥ ౪౭॥
నాసిధారా న వజ్రార్చిర్న  తప్తాయఃకణార్చిషః ।
తథా తీక్ష్ణా యథా బ్రహ్మంస్తృష్ణేయం   హృది సంస్థితా  ॥ ౪౮॥
ఉజ్జ్వలాఽసితతీక్ష్ణాగ్రా   స్నేహదీర్ఘదశా  పరా ।
ప్రకాశా  దాహదుఃస్పర్శా తృష్ణా దీపశిఖా ఇవ ॥ ౪౯॥
అపి మేరుసమం ప్రాజ్ఞమపి   శూరమపి స్థిరమ్  ।
తృణీకరోతి తృష్నైకా  నిమేషేణ నరోత్తమమ్ ॥ ౫౦॥
సంస్తీర్ణగహనా  భీమా ఘనజాలరజోమయీ ।
సాన్ధకారోగ్రనీహారా   తృష్ణా విన్ధ్యమహాతటీ  ॥ ౫౧॥
ఏకైక  సర్వభువనాన్తరలబ్ధలక్ష్యా
దుర్లక్ష్యతాముపగతైవ   వపుఃస్థితైవ   ।
తృష్ణా స్థితా  జగతి చఞ్చలవీచిమలే
క్షీరోదకామ్బుతరలే మధురేవ శక్తిః ॥ ౫౨॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   తృష్ణాభఙ్గో  నామ సప్తదశః సర్గః  ॥ ౧౭॥

అష్టాదశః  సర్గః
శ్రీరామ  ఉవాచ ।
ఆర్ద్రాన్త్రతన్త్రీగహనో    వికారీ పరిపాతవాన్ ।
దేహః స్ఫురతి సంసారే సోఽపి దుఃఖాయ కేవలమ్ ॥ ౧॥
అజ్ఞోఽపి  తజ్జ్ఞసదృశో  వలితాత్మచమత్కృతిః ।
యుక్త్యా భవ్యోఽప్యభవ్యోఽపి న జడో నాపి చేతనః ॥౨॥

జడాజడదృశోర్మధ్యే దోలాయితదురాశయః ।
అవివేకీ విమూఢాత్మా మోహమేవ ప్రయచ్ఛతి  ॥ ౩॥
స్తోకేనానన్దమాయాతి  స్తోకేనాయాతి ఖేదితామ్ ।
నాస్తి దేహసమః శోచ్యో నీచో గుణబహిష్కృతః ॥ ౪॥
ఆగమాపాయినా నిత్యం దన్తకేసరశాలినా ।
వికాసస్మితపుష్పేణ ప్రతిక్షణమలఙ్కృతః  ॥ ౫॥
భుజశాఖో ఘనస్కన్ధో ద్విజస్తమ్భశుభస్థితిః  ।
లోచనాలిబిలాక్రాన్తః   శిరఃపీఠబృహత్ఫలః ॥౬॥
శ్రవదన్తరసగ్రస్తో   హస్తపాదసుపల్లవః  ।
గుల్మవాన్కార్యసఙ్ఘాతో  విహఙ్గమకృతాస్పదః  ॥ ౭॥
సచ్ఛాయో దేహవృక్షోఽయం జీవపాన్థగణాస్పదః  ।
కస్యాత్మీయః కస్య పర ఆస్థానాస్థే  కిలాత్ర కే ॥౮॥
తాత సన్తరణార్థేన  గృహీతాయాం పునః పునః ।
నావి దేహలతాయాం చ కస్య స్యాదాత్మభావనా ॥౯॥
దేహనామ్ని వనే శూన్యే బహుగర్తసమాకులే ।
తనూరుహాసఙ్ఖ్యతరౌ  విశ్వాసం కోఽధిగచ్ఛతి ॥ ౧౦॥
మాంసస్నాయ్వస్థివలితే  శరీరపటహేఽదృఢే ।
మార్జారవదహం  తాత తిష్ఠామ్యత్ర  గతధ్వనౌ ॥ ౧౧॥
సంసారారణ్యసంరూఢో విలసచ్చిత్తమర్కటః ।
చిన్తామఞ్జరితాకారో  దీర్ఘదుఃఖఘుణక్షతః  ॥ ౧౨॥
తృష్ణాభుజఙ్గమీగేహం   కోపకాకకృతాలయః ।
స్మితపుణ్యోద్గమః  శ్రీమాఞ్ఛుభాశుభమహాఫలః  ॥ ౧౩॥
సుస్కన్ధౌఘలతాజాలో  హస్తస్తబకసున్దరః   ।
పవనస్పన్దితాశేషస్వాఙ్గావయవపల్లవః    ॥ ౧౪॥
సర్వేన్ద్రియఖగధారః  సుజానుస్తమ్భ ఉన్నతః ।
సరసచ్ఛాయయాయుక్తః కామపాన్థనిషేవితః  ॥ ౧౫॥
మూర్ధసఞ్జనితాఽఽదీర్ఘశిరోరుహతృణావలిః    ।

అహఙ్కారగృధ్రకృతకులాయః  సుషిరోదరః ॥ ౧౬॥
విచ్ఛిన్నవాసనాజాలమూలత్వాద్దుర్లవాకృతిః   ।
వ్యాయామవిరసః కాయప్లక్షోఽయం  న సుఖాయ మే ॥ ౧౭॥
కలేవరమహఙ్కారగృహస్థస్య  మహాగృహమ్ ।
లుఠత్వభ్యేతు వా స్థైర్యం  కిమనేన మునే మమ ॥ ౧౮॥
పఙ్క్తిబద్ధేన్ద్రియపశుం    వలత్తృష్ణాగృహాఙ్గనమ్   ।
రాగరఞ్జితసర్వాఙ్గం   నేష్ఠం  దేహగృహం మమ ॥ ౧౯॥
పృష్ఠాస్థికాష్ఠసఙ్ఘట్టపరిసఙ్కటకోటరమ్      ।
ఆన్త్రరజ్జుభిరాబద్ధం    నేష్ఠం  దేహగృహం మమ ॥౨౦॥
ప్రసృతస్నాయుతన్త్రీకం   రక్తామ్బుకృతకర్దమమ్  ।
జరామఙ్కోలధవలం నేష్ఠం  దేహగృహం మమ ॥౨౧॥
చిత్తభృత్యకృతానన్తచేష్టావష్టబ్ధసంస్థితి     ।
మిథామోహమహాస్థూణం  నేష్ఠం  దేహగృహం మమ ॥౨౨॥
దుఃఖార్భకకృతాక్రన్దం   సుఖశయ్యామనోరమమ్ ।
దురీహాదగ్ధదాసీకం  నేష్ఠం  దేహగృహం మమ ॥౨౩॥
మలాఢ్యవిషయవ్యూహభాణ్డోపస్కరసఙ్కటమ్  ।
అజ్ఞానక్షారవలితం  నేష్ఠం  దేహగృహం మమ ॥౨౪॥
గుల్ఫగుగ్గులువిశ్రాన్తజానూర్ధ్వస్తమ్భమస్తకమ్      ।
దీర్ఘదోర్దారుసుదృఢం   నేష్ఠం  దేహగృహం మమ ॥౨౫॥
ప్రకటాక్షగవాక్షాన్తః  క్రీడత్ప్రజ్ఞాగృహాఙ్గనమ్    ।
చిన్తాదుహితృకం బ్రహ్మన్నేష్టం   దేహగృహం మమ ॥౨౬॥
మూర్ధజాచ్ఛాదనచ్ఛన్నకర్ణశ్రీచన్ద్రశాలికమ్     ।
ఆదీర్ఘాఙ్గులినిర్వ్యూహం   నేష్ఠం  దేహగృహం మమ ॥౨౭॥
సర్వాఙ్గకుడ్యసఙ్ఘాతఘనరోమయవాఙ్కురమ్   ।
సంశూన్యపేటవివరం నేష్ఠం  దేహగృహం మమ ॥౨౮॥
నఖోర్ణనాభినిలయం  సరమారణితాన్తరమ్ ।
భాఙ్కారకారిపవనం నేష్ఠం  దేహగృహం మమ ॥౨౯॥

ప్రవేశనిర్గమవ్యగ్రవాతవేగమనారతమ్    ।
వితతాక్షగవాక్షం తన్నేష్ఠం  దేహగృహం మమ ॥ ౩౦॥
జిహ్వామర్కటికాక్రాన్తవదనద్వారభీషణమ్   ।
దృష్టదన్తాస్థిశకలం   నేష్ఠం  దేహగృహం మమ ॥ ౩౧॥
త్వక్సుధాలేపమసృణం యన్త్రసఞ్చారచఞ్చలమ్  ।
మనః సదారవునోత్ఖాతం  నేష్ఠం  దేహగృహం మమ ॥ ౩౨॥
స్మితదీపప్రభోద్భాసి  క్షణమానన్దసున్దరమ్   ।
క్షణం వ్యాప్తం తమఃపూరైర్నేష్ఠం   దేహగృహం మమ ॥ ౩౩॥
సమస్తరోగాయతనం వలీపలితపత్తనమ్ ।
సర్వాధిసారగహనం నేష్ఠం  దేహగృహం మమ ॥ ౩౪॥
అక్షర్క్షక్షోభవిషమా  శూన్యా నిఃసారకోటరా ।
తమోగహనదిక్కుఞ్జా నేష్టా దేహాటవీ మమ ॥ ౩౫॥
దేహాలయం ధారయితుం న శక్నోమి మునీశ్వరః ।
పఙ్కమగ్నం సముద్ధర్తుం  గజమల్పబలో యథా ॥ ౩౬॥
కిం శ్రియా  కిం చ రాజ్యేన కిం కాయేన కిమీహితైః  ।
దినైః  కపితయైరేవ  కాలః సర్వ నికృన్తతి  ॥ ౩౭॥
రక్తమాంసమయస్యాస్య సబాహ్యాభ్యన్తరం మునే ।
నాశైకధర్మిణో  బ్రూహి  కైవ  కాయస్య రమ్యతా ॥ ౩౮॥
మరణావసరే కాయా జీవం నానుసరన్తి యే ।
తేషు తాత కృతఘ్నేషు కైవాస్థా  వద ధీమతామ్ ॥ ౩౯॥
మత్తేభకర్ణాగ్రచలః   కాయో లమ్బామ్బుభఙ్గురః  ।
న సన్త్యజతి మాంయావత్తావదేనం త్యజామ్యహమ్ ॥ ౪౦॥
పవనస్పన్దతరలం  పేలవః కాయపల్లవః  ।
జర్జరస్తనువృత్తశ్చ   నేష్టో మే కటునీరసః ॥ ౪౧॥
భుక్త్వా పీత్వా చిరం కాలం బాలపల్లవపేలవామ్  ।
తనుతామేత్య యత్నేన వినాశమనుధావతి ॥ ౪౨॥
తాన్యేవ సుఖదుఃఖాని భావాభావమయాన్యసౌ ।
భూయోఽప్యనుభవన్కాయః ప్రాకృతో  హి న లజ్జతే  ॥ ౪౩॥

సుచిరం ప్రభుతాం  కృత్వా సంసేవ్య విభవశ్రియమ్  ।
నోచ్ఛ్రాయమేతి న స్థైర్యం  కాయః కిమితి పాల్యతే ॥ ౪౪॥
జరాకాలే జరామేతి మృత్యుకాలే తథా మృతిమ్ ।
సమ ఏవావిశేషజ్ఞః  కాయో భోగిదరిద్రయోః  ॥ ౪౫॥
సంసారమ్భోధిజఠరే తృష్ణాకుహరకాన్తరే  ।
సుప్తస్తిష్ఠతి   ముక్తేహోమూకోఽయం కాయకచ్ఛపః ॥ ౪౬॥
దహనైకార్థయోగ్యాని   కాయకాష్ఠాని  భూరిశః ।
సంసారాబ్ధావిహోహ్యన్తే  కఞ్చిత్తేషు నరం విదుః ॥ ౪౭॥
దీర్ఘదౌరాత్మ్యవలయా  నిపాతఫలపాతయా ।
న దేహలతయా కార్యం కిఞ్చిదస్తి వివేకినః ॥ ౪౮॥
మజ్జన్కర్దమకోశేషు   ఝటిత్యేవ జరాం గతః ।
న జ్ఞాయతేయాత్యచిరాత్కః  కథం దేహదర్దురః  ॥ ౪౯॥
నిఃసారసకలారమ్భాః కాయాశ్చపలవాయవః ।
రజోమార్గేణ  గచ్ఛన్తో దృశ్యన్తే  నేహ కేనచిత్ ॥ ౫౦॥
వాయోర్దీపస్య  మనసో గచ్ఛతో జ్ఞాయతే  గతిః ।
ఆగచ్ఛతశ్చ భగవఞ్ఛరీరస్య కదాచన ॥ ౫౧॥
బద్ధాస్థా  యే శరీరేషు బద్ధాస్థా  యే జగత్స్థితౌ  ।
తాన్మోహమదిరోన్మత్తాన్ధిగ్ధిగస్తు   పునః పునః ॥ ౫౨॥
నాహం దేహస్య నో దేహో మమ నాయమహం తథా ।
ఇతి విశ్రాన్తచిత్తా   యే తే మునే పురుషోత్తమాః ॥ ౫౩॥
మానావమానబహులా బహులాభమనోరమాః ।
శరీరమాత్రబద్ధాస్థం    గ్నన్తి దోషదృశో నరమ్ ॥ ౫౪॥
శరీరశ్వభ్రశాయిన్యా  పిశాచ్యా పశలాఙ్గయా  ।
అహఙ్కారచమత్కృత్యా ఛలేన ఛలితా వయమ్ ॥ ౫౫॥
ప్రజ్ఞా  వరాకీ సర్వైవ  కాయబద్ధాస్థయానయా   ।
మిథ్యాద్యానకురాక్షస్యా ఛలితా కష్టమేకికా  ॥ ౫౬॥

న కిఞ్చిదపి దృశ్యేఽస్మిన్సత్యం తేన హతాత్మనా ।
చిత్రం  దగ్ధశరీరేణ  జనతా విప్రలభ్యతే  ॥ ౫౭॥
దినైః  కతిపయైరేవ  నిర్ఝరామ్బుకణో  యథా ।
పతత్యయమయత్నేన జరఠః కాయపల్లవః  ॥ ౫౮॥
కాయోఽయమచిరాపాయో బుద్బుదోఽమ్బునిధావివ ।
వ్యర్థం  కార్యపరావర్తే పరిస్ఫురతి నిష్ఫలః ॥ ౫౯॥
మిథాజ్ఞానవికారేఽస్మిన్స్వప్నసమ్భ్రమపత్తనే  ।
కాయే స్ఫుటతరాపాయే క్షణమాస్థా న మే ద్విజ ॥౬౦॥
తడిత్షు శరదభ్రేషు  గన్ధర్వనగరేషు  చ
స్థైర్యం  యేన వినిర్ణీతం  స విశ్వసితు విగ్రహే  ॥౬౧॥
సతతభఙ్గురకార్యపరమ్పరా
విజయిజాతజయం హఠవృత్తిషు ।
ప్రబలదోషమిదం  తు కలేవరమ్
తృణమివాహమపోహ్య సుఖం స్థితః  ॥౬౨॥
ఇత్యార్షే శ్రీమద్వాసిష్ఠమహారామాయణే   వాల్మీకీయే
వైరాగ్యప్రకరణే   కాయజుగుప్సా నామాష్టాదశః  సర్గః  ॥ ౧౮॥

